
Jun tqꞌolbꞌil Pabl kye nimil toj Rom

1  1 Ayiꞌn Pabl jun taqꞌnil qAjaw 
Jesucristqiꞌn, ex txkonqiꞌn tuꞌn qMan 

Dios tuꞌn woka te tsanjil. Ax Dios o tzꞌel 
paꞌn weꞌy, tuꞌn nyoliꞌn Tbꞌanil Tqanil 
kolbꞌil. 2 A tqanil tzaj ttziyin qMan Dios 
kyuꞌn yolil Tyol ojtxe, ex kyij kytzꞌibꞌin 
tojjo Tuꞌjil Tyol Dios, a xjanxix. 3 Atziꞌn 
Tbꞌanil Tqaniljo nyolin tiꞌjjo Tkꞌwal Dios, 
a qAjaw Jesucrist, a at kabꞌe tten: Xjal 
ex Tkꞌwal Dios. Tnejil, xjal teꞌ tzeꞌnku 
qeꞌ, quꞌn antza tzajnin tyajil tiꞌj jun xjal, 
a qtzan nmaq kawil David. 4 Ex tkabꞌ, 
Tkꞌwal Dios teꞌ, quꞌn aku Xewbꞌaj Xjan kubꞌ 
yekꞌinte tukꞌa tkyaqil tipin, tej tjaw anqꞌin 
Jesús juntl majl tuꞌn kyxol kyimnin.

5 Ex noq tuꞌn t-xtalbꞌil qAjaw Jesucrist, ma 
tzaj qꞌoꞌn wokliꞌn te tsanjil, noq tuꞌn tkubꞌ 
nimitjo tbꞌi toj tkyaqil tnam twutz txꞌotxꞌ, ex 
tuꞌn kynimin kykyaqilxjal tiꞌj. 6 Tuꞌnpetziꞌn, 
ikyqex kyejiꞌy, o chi txokliꞌy tuꞌn qMan Dios, 
tuꞌn kyoka teku qAjaw Jesucrist.

7 Nxi ntzꞌibꞌinjiꞌy uꞌj luꞌn kyeꞌy, 
kykyaqila ayiꞌy nimil toj tnam Rom, aye 

kꞌuꞌjlinqiꞌy tuꞌn qMan Dios, ex ma chi 
txoklajtza tuꞌn, tuꞌn kyoka tzꞌaqlexix 
toj kychwinqila. Noqxit ten t-xtalbꞌil ex 
tnukꞌbꞌil qMan Dios junx tukꞌa qAjaw 
Jesucrist kyibꞌaja toj tkyaqil.

Taj Pabl tuꞌn t-xiꞌ bꞌetsilkye nimil toj Rom
8 Tnejil, nxi nqꞌoꞌn chjonte te qMan Dios 

kyiꞌja kykyaqila, noq tuꞌn Jesucrist, quꞌn 
nyolajtz tiꞌj kynimbꞌila toj tkyaqil twutz 
txꞌotxꞌ. 9 Nchin ajbꞌiꞌn te Dios tukꞌa tkyaqil 
wanmiꞌn, ex nchin qꞌumlaja tiꞌj Tbꞌanil 
Tqanil tiꞌjjo Tkꞌwal. Ax Dios ojtzqilte, qa 
kukx nchi tzaj nnaꞌjiꞌy toj nnaꞌj Diosa. 10 Ex 
nchin kubꞌsin nwutza te, qa iky tajbꞌiljo, 
noq tuꞌn ttzaj tqꞌoꞌn tumil tzeꞌn tten, tuꞌn 
nxiꞌy bꞌetsil kyeꞌy. 11 Quꞌn wajxixa tuꞌn nxiꞌy 
lol kyeꞌy, ex tuꞌn kyxi nmojiꞌn toj kynimbꞌila 
tukꞌa wokliꞌn tuꞌn Xewbꞌaj Xjan, tuꞌn 
kyweꞌxixa wen toj kynimbꞌila, 12 ex tuꞌn 
qkujsin te qibꞌ qxol toj qnimbꞌil qkyaqilx.

13 Atzin jaꞌlin erman, waja noq tuꞌn 
kybꞌintiꞌy qa ilaꞌ maj o kubꞌ nximiꞌn tuꞌn 
nxiꞌy lol kyeꞌy, a me ntiꞌx jun tumil tzeꞌn tten 
tuꞌn nxiꞌy. Quꞌn ataq wajiꞌy tuꞌn kynimin 

Tuꞌj Pabl kye Nimil aj Rom
Naꞌmxtaq tpon kanin Pabl qꞌolbꞌil teꞌ tnam Rom, teꞌ t-xi ttzꞌibꞌiꞌn uꞌj lo kye nimil tojjo tnam 

anetziꞌn.
Ajo uꞌj luꞌn kye aj Rom jun chikyꞌbꞌilx nimxix t-xilin tiꞌjjo Tbꞌanil Tqanil kolbꞌil. Tojjo tnejil 

tnej uꞌj, nyolin Pabl tiꞌjjo Tbꞌanil Tqanil. Nyekꞌin qa tkyaqil xjal o kyij tjaqꞌ tkawbꞌil il, ex il tiꞌj 
jun kolbꞌil kye (1:18–3:20). Tibꞌajxi, nyolin tiꞌj jun najsbꞌil il tuꞌn Dios noq tuꞌn kynimbꞌilxjal 
tiꞌj Jesucrist, a Tkꞌwal Dios. Toj capítulo 4, ntzaj tyekꞌin Pabl qa ajo tumil te najsbꞌil il ikyxjo 
tzeꞌnku yekꞌbꞌil o bꞌant tuꞌn Dios tiꞌj Abraham ojtxe. Ikytziꞌn bꞌiꞌn quꞌn, qa ntiꞌ najsbꞌil qil tuꞌn 
qbꞌinchbꞌin, qalaꞌ noq tuꞌn qnimbꞌil tiꞌj tbꞌinchbꞌin Crist, tej tkyim twutz cruz te qxel. Atziꞌn 
jaꞌlin, ajo kolbꞌil ntzaj tqꞌoꞌn te nimil jun tzaljbꞌil ex qꞌuqbꞌil tkꞌuꞌj tiꞌjjo tkabꞌ tchwinqil, quꞌn 
tukꞌa Crist ajo nimil o kyim toj il, exsin nya jun taqꞌnil il jaꞌlin, qalaꞌ at jun tzaqpibꞌl te, tuꞌn 
tajbꞌin te Dios tukꞌa jun tanmin tzꞌaqle.

Tojjo uꞌj nyolin Pabl tiꞌjjo ojtxe kawbꞌil, a n-ajbꞌin tuꞌn ttzaj tyekꞌin qa aj ilxjal. Me ante 
t-xtabꞌil qMan Dios nimxixtl tipin tibꞌaj il, ex ma chi klet-xjal tuꞌn, qa ma qe kykꞌuꞌj tiꞌj. Ex ma 
tzaj tqꞌoꞌn Xewbꞌaj Xjan toj kyanmin noq tuꞌn ttzaj tqꞌoꞌn kyipin tuꞌn kybꞌet tzeꞌnku taj Dios.

 

 

a 1:13 Kybꞌi. 19:21. 

kyxjalila wuꞌn, tzeꞌnku toj junjuntl tnam. 
14 Quꞌn at jun nkꞌasa twutz Dios kyiꞌj 
kykyaqil wiq xjal, tuꞌn nyoliꞌn Tbꞌanil 
Tqanil kye, exla qa aj uꞌjil ex qa mina, ex 
qa ẍtij mo qa mina. 15 Tuꞌnpetziꞌn, waja tuꞌn 
nxiꞌy qꞌmalte Tbꞌanil Tqanil kolbꞌil kyeꞌy, a 
ayiꞌy iteꞌ toj tnam Rom.

Ajo tipin Tbꞌanil Tqanil kolbꞌil
16 Nlay chin txꞌixwiꞌy tiꞌjjo Tbꞌanil 

Tqanil kolbꞌil, quꞌn a luꞌn tipin qMan 
Dios, tuꞌn kyklet tkyaqil xjal tuꞌn, qa ma 
chi nimin tiꞌj. Te tnejil kye Judiy, me 
ex ikyxjo kye, a nya Judiyqe. 17 Quꞌn 
noq tuꞌn Tbꞌanil Tqanil ma qo ok tzꞌaqle 
twutz Dios, ex antza nyekꞌine tzeꞌn 
tuꞌn qklete toj qil noq tuꞌn qnimbꞌil, ex 
tzeꞌn tuꞌn qbꞌete toj tumil. Quꞌn ikytziꞌn 
ntqꞌmaꞌn Tuꞌjil Tyol Dios: Aye xjal, a 
tzꞌaqleqe toj kyanmin, at kychwinqil te 
jun majx. b

Tkyaqilxjal twutz txꞌotxꞌ 
at til twutz Dios

18 Quꞌn bꞌiꞌn quꞌn qa nimxix tqꞌoj Dios 
ktzajil kyiꞌjjo xjal, a nya ojtzqiꞌn Dios 
kyuꞌn, ex bꞌinchil ilqe, quꞌn noq tuꞌnjo 
kyil, mi nkytziyin tuꞌn tel kynikyꞌ te 
Tqanil twutzxix. 19 Quꞌn majqexpe kyeꞌ 
xjal luꞌn bꞌin kyuꞌn tiꞌj Dios atxix ojtxe, 
quꞌn ax Dios o tzaj yekꞌinte te tkyaqil 
xjal. 20 Quꞌn atzin nya qꞌanchaꞌl tiꞌj Dios, 
n-el tnikyꞌtzajilxjal toj kyanmin, noq 
tuꞌn tkyaqiljo tbꞌinchbꞌin Dios, atxix tej 
tbꞌantlinku txꞌotxꞌ. Quꞌn antza n-elexix 
tnikyꞌtzajil Dios, qa axix Diosjo, a kubꞌ 
bꞌinchinte tkyaqil, ex nimxix tipin te jun 
majx. Ex noq tuꞌnjo ojtzqibꞌl lo, ntiꞌxla 
kolbꞌil kyibꞌxjal aj il, aj kyxiꞌ paꞌl kyil 
twutz Dios. 21 Exla qa ojtzqiꞌntaq Dios 
kyuꞌn ojtxe, me ntiꞌx o jaw kynimsin 
tbꞌi, ex mi xi kyqꞌoꞌn chjonte te. Qalaꞌ 
o chi naj te jun majx toj kynabꞌl noq 
kyuꞌnjo kyxim, a ntiꞌ kyajbꞌin. Ex tuꞌnjo 
lo, ajo kyanmin, a ntiꞌ tumil, bꞌeꞌx kyij 
ten toj qxopin. 22 Ex ok kyqꞌoꞌn kyibꞌ te 
ẍtij, ex ntiꞌ tumil toj kywutz; qalaꞌ ma 
tzꞌel naj kynabꞌl te jun majx. 23 Quꞌn el 

kyiꞌjlin tqoptzꞌajiyil qMan Dios, a Dios 
te jun majx, noq tuꞌn kykꞌulin kywutzjo 
twutzbꞌiyil ichin, a kbꞌajil, ex kywutzjo 
kyilbꞌiyil pichꞌ ex kan ex tkyaqil wiq 
txuk. Tkyaqiljo lo i ok kyqꞌoꞌn te t-xel 
Dios toj kykꞌulbꞌil. 24 Tuꞌn ikyjo, ax 
Dios kyij tzaqpinkye tuꞌn kybꞌinchinte 
tkyaqiljo a npon kykꞌuꞌj tiꞌj. Ex el naj 
kytxꞌixew tuꞌn kybꞌinchin tkyaqil wiq aj 
pajil jun tukꞌa juntl. 25 Kubꞌ kybꞌinchin 
ikyjo, quꞌn mix kubꞌe kynimin Tbꞌanil 
Tqanil Dios, qalaꞌ xi kyqꞌoꞌn kyibꞌ tuꞌn 
kysbꞌet, ex tuꞌn kykꞌulin kywutzjo 
tchꞌiysbꞌin Dios, ex nya twutzjo Dios, a 
kubꞌ bꞌinchinte tkyaqil, ax qMan Dios 
nimxix toklin jaꞌlin ex te jun majx. 
Ikyxitjo.

26 Tuꞌnpetziꞌn, ax Dios ma kyij 
tzaqpinkye tojjo kyachbꞌil te txꞌixwejil. 
Majqexpeꞌ qya kyij kytzaqpiꞌn kymujbꞌil 
kyibꞌ tukꞌa kychmil, noq tuꞌn kykubꞌ 
kẍe tukꞌa juntl qya nyakuj ichinqe, tuꞌn 
kybꞌinchin tkyaqil wiq kyꞌaꞌjin. 27 Ex 
ikyqex ichin, kyij kytzaqpiꞌn kymujbꞌil 
kyibꞌ tukꞌa kyxuꞌjil, tuꞌn tpon kykꞌuꞌj 
tiꞌj juntl ichin, ex kubꞌ kẍe ichin tukꞌa 
ichin, noq tuꞌn kybꞌinchin tkyaqil wiq 
kyꞌaꞌjin te txꞌixwejil. Ax Dios tzaj qꞌoꞌnte 
jun tkawbꞌil kuj tiꞌj kyxmilil, noq tuꞌn 
ttzꞌeꞌy kywutz, tiꞌjjo kybꞌinchbꞌin ikyjo, 
a manyor tzꞌilxix. 28 Ex noq tuꞌn kykyꞌeꞌ 
tuꞌn tel kynikyꞌ te Dios, ax Dios xkyij 
tzaqpinkye, tuꞌn kyxiꞌ tojjo kynabꞌl 
te najin, a tuꞌn tjapin bꞌaj kyuꞌn a nya 
wen tuꞌn tkubꞌ kybꞌinchin. 29 Ex ma noj 
kyanmin tukꞌa tkyaqil wiq il, ex jniꞌ aj 
pajil, ex tzeqbꞌil. Npon kykꞌuꞌj tiꞌj nimku, 
ex jniꞌ nya wen. Nloꞌchj kykꞌuꞌj tiꞌj juntl, 
ex bꞌyol xjalqe, ex yasilqe, ex sbꞌulqe, 
ex nxi kyqꞌoꞌn kyibꞌ toj achbꞌil, ex iqil 
yolqe. 30 Nchi yolin nya bꞌaꞌn tiꞌj juntl, ex 
n-el kyikyꞌin Dios, ex mibꞌin chi bꞌin, ex 
laꞌjilqe, ex nja kynimsin kyibꞌ, ex nkubꞌ 
kyximiꞌn tkyaqil nya wen, ex mibꞌin 
chi nimin te kytata. 31 Ex manyor piꞌsqe, 
ex mi njapin jun kyyol kyuꞌn, ex nya 
soꞌjqe, ex mibꞌin chi najsin kyil kyxolx, 
ex ntiꞌ tqꞌaqꞌbꞌil kykꞌuꞌj. 32 Ayetziꞌn xjal 

c 2:1 Mt. 7:1; Lc. 6:37. d 2:6 Sal. 62:12. e 2:11 Deu. 10:17. 

bꞌinchil tkyaqiljo ikyjo, bꞌiꞌntl kyuꞌn, qa 
a Dios o qꞌmante, qa il tiꞌj tuꞌn kykyim te 
jun majx. Me mix tuꞌnxj ipbꞌilxix iteꞌke 
tuꞌn tbꞌant tkyaqil il kyuꞌn, ex tzunx 
nchi tzalaj tiꞌj jun kyukꞌa, qa ma kubꞌ 
tbꞌinchin ikyjo, ex qa ma kubꞌ tzꞌaq toj il.

A tkawbꞌil Dios kujxix wen

2  1 Tuꞌnpetziꞌn, ntiꞌx jun kolbꞌil teꞌy, 
qa nyolbꞌiꞌn tiꞌj jun bꞌinchil il, ex 

qa ikyxl tejiy nbꞌant tuꞌn. c Quꞌn tibꞌajxa 
kꞌwele tzꞌaqjo tyola. 2 Quꞌn bꞌin quꞌn, 
qa a Dios kkawil kyibꞌajjo jniꞌ bꞌinchil 
il. 3 ¿Ma oktzin ktzaqpajila toj twutza 
te najin, a tzul tuꞌn Dios, a ay nyolbꞌin 
kyiꞌjjo nchi bꞌinchin il? Quꞌn tuꞌn ikyjo, 
axl nbꞌantjo tuꞌn. 4 Quꞌn kxel nqꞌmaꞌn 
qa nimxix twenil Dios tiꞌja. Ex nimx 
n-ikyꞌx tuꞌn Dios noq tuꞌn tbꞌinchbꞌiꞌn, ex 
n-ayoꞌn Dios tiꞌja, tuꞌn tajtz tiꞌj tanmiꞌn. 
Exsin ante ntiꞌx nximiꞌn tiꞌj tuꞌn tnimin 
tiꞌj Dios. Ex noq tuꞌn tbꞌinchbꞌin nya 
bꞌaꞌn, n-ele tikyꞌiꞌn Dios. Quꞌn tukꞌa 
tkyaqil twenil Dios, taj tuꞌn tajtz tiꞌj 
tanmiꞌn, ex tuꞌn tnimiꞌn tiꞌj. 5 Ex noq 
tuꞌn tchꞌuẍil tanmiꞌn, ma txi tkujsin 
tibꞌa. Me tuꞌn ikyjo, njax ttilinjiꞌy tila 
tibꞌajxa. Oktzin ktlabꞌila, aj tul tqꞌijiljo 
tkawbꞌil Dios kujxix wen, ex aj tjapin 
kanin tqꞌijil, jaꞌ tuꞌn tokiꞌy toj paꞌbꞌin 
twutz Dios toj tumilxix. 6 Quꞌn tojjo qꞌij 
anetziꞌn, kxel tqꞌoꞌn Dios chojbꞌil teyile 
junjun, tzeꞌnkuxjo ntqanin tbꞌinchbꞌin. d 
7 Kxel tqꞌoꞌn jun chwinqil te jun majx toj 
kyaꞌj, exsin jun kyoklin tbꞌanilxix tiꞌjjo 
tqoptzꞌajiyil qMan Dios, aye nchi jyon 
tiꞌj, ex tok tilil kyuꞌn, tuꞌn kybꞌinchin teꞌ 
bꞌaꞌn tzaluꞌn twutz txꞌotxꞌ. 8 Me metziꞌn 
kyiꞌjjo xjal nchi nimsin kyibꞌ, ex kykyꞌeꞌ 
tuꞌn tkubꞌ kynimin yol, a twutzxix; qalaꞌ 
oꞌkx kyajjo tuꞌn kyxi lipe tiꞌj tkyaqil il, 
ktzajil tqꞌoj Dios kyibꞌaj, a kujxix wen. 
9 Ktzajil tqꞌoꞌn Dios nimx yajbꞌil ex bꞌis 
kyibꞌajjo a nchi bꞌinchin il; tnejilxix kye 
Judiy, ex ikyxjo kye nya Judiyqe. 10 Me 
meqetzin kyeꞌ xjal, a nchi bꞌinchin bꞌaꞌn, 
kchi jawil nimsin tuꞌn Dios, ex ktzajil 
qꞌoꞌn kyoklin ex jun nukꞌbꞌil toj kyaꞌj te 

jun majx; tnejilxix kye Judiy, ex ikyxjo 
kye nya Judiyqe.

11 Ikytziꞌn, ntiꞌ n-ok tkaꞌyin Dios 
kyxeꞌchilxjal, quꞌn tkyaqilxjal junx 
toklin twutz. e 12 Tuꞌnpetziꞌn, kykyaqilxjo 
nchi bꞌinchin il, aye nya Judiyqe, a mi 
bꞌiꞌn tkawbꞌil Moisés kyuꞌn, ok kchi 
kyimil tuꞌnx kypaj. Ex ayetzin kye Judiy, 
a nchi bꞌinchin il tiꞌjlbꞌinxiꞌ tkawbꞌil 
Moisés, ex ok kchi kyimil tuꞌnxjo 
kawbꞌil.

13 Qo ximin chꞌin tiꞌj tkyaqiljo kawbꞌil. 
Quꞌn nya noq oꞌkx tuꞌn tok qbꞌiꞌn, qalaꞌ il 
tiꞌj tuꞌn tjapin bꞌaj quꞌn; ex tuꞌn ikyjo, ma 
qo el wen. 14-15 Ex ikyxjo tukꞌa tkawbꞌil 
qMan Dios. Quꞌn aye xjal nya Judiyqe, 
a ntiꞌ bꞌiꞌn tkawbꞌil Moisés kyuꞌn; 
iꞌchaqxla nya bꞌiꞌntz kyuꞌn, me atku 
maj nkubꞌ kybꞌinchin wen, tzeꞌnkuxjo 
ntqꞌmaꞌn kawbꞌil, ex at maj qa mina. 
Quꞌn ax kynabꞌl nqꞌmante alkye wen 
tuꞌn kybꞌinchinte, ex alkye nya wen. 
Atzintzjo luꞌn nyekꞌinte qa at jun kawbꞌil 
kyukꞌa toj kyanmin. 16 Tuꞌn ikyjo, tkyaqil 
kybꞌinchbꞌin xjal toj ewajil, ok k-yekꞌil 
noq tuꞌn Jesucrist, toj tqꞌijil aj tkawin 
Dios, a tzeꞌnkuxjo Tbꞌanil Tqanil kolbꞌil, 
a ma txi nqꞌmaꞌn kyeꞌy.

T-xnaqꞌtzbꞌil Pabl kyiꞌj xjal Judiy 
exsiꞌn qechil, a twutzxix

17 Me atzin te, a ntqꞌmaꞌn qa Judiy 
xjala, ex qa qꞌuqle tkꞌuꞌja tiꞌj tkawbꞌil 
Moisés, ex njaw tnimsin tibꞌa noq tiꞌjjo 
tbꞌi Dios, 18 ex qa ojtzqiꞌn tajbꞌil tuꞌn, 
exsiꞌn tkawbꞌil, a ntzaj xnaqꞌtzintiy, 
ex qꞌuqle tkꞌuꞌja tiꞌj, qa kukx nkubꞌ 
tbꞌinchinjiꞌy wen. 19 Ex ikyxjo qꞌuqle 
tkꞌuꞌja tiꞌj, qa ma tzꞌoka nejinel kye mi 
n-el kynikyꞌ te Dios, tzeꞌnku jun tzaj kyeꞌ 
nchi bꞌet toj qnikyꞌin. 20 Nkubꞌ t-ximiꞌn 
qa ma tzꞌoka te xnaqꞌtzil kyeꞌ mi ojtzqiꞌn 
Dios kyuꞌn, ex kyeꞌ kꞌwal, a mi nkybꞌiꞌn. 
Tkyaqiljo lo qꞌuqle tkꞌuꞌja tiꞌj, quꞌn qꞌuqle 
tkꞌuꞌja qa tojjo ojtxe kawbꞌil antza taꞌye 
ttxuyiljo tkyaqil ojtzqibꞌl, a twutzxix. 
21 Me atzin te, a nxnaqꞌtziꞌn kye txqantl, 
¿Tiquꞌn mi nkubꞌ t-xnaqꞌtziꞌn tibꞌa nej? 

Ex atzin te, a nyoliꞌn qa nya wen tuꞌn 
qelqꞌin, ¿Tiquꞌn akul te n-elqꞌin? 22 Ex 
ay, a nqꞌmaꞌnte qa nya wen tuꞌn qkyꞌaꞌjin, 
¿Tiquꞌn akul te nkubꞌ bꞌinchinte nej? 
Ex ay, a nqꞌmaꞌnte qa nya wen tuꞌn 
qkꞌulin kywutzjo twutzbꞌiyil juntl dios, 
¿Me akupe te ma tzꞌokx elqꞌil toj tja 
kydiosxjal? 23 Me noq njaw tnimsin tbꞌiy 
tibꞌajjo ojtxe kawbꞌil, ex n-el tiꞌjliꞌn Dios, 
noq tuꞌn mi nkubꞌ tbꞌinchiꞌn a tzeꞌnkuxjo 
ntqꞌmaꞌn ojtxe kawbꞌil. 24 Bꞌisbꞌajilxla 
ayiꞌy Judiyqiy. Noq tuꞌn kyxmiletzꞌila 
ikyjo, kyij tzꞌibꞌit toj Tuꞌjil Tyol Dios, qa 
noq tuꞌn kypaja nchi yolin aye nya Judiy, 
qa ntiꞌ tajbꞌin Dios. f

25 Twutzx teꞌ qa alkye taj tuꞌn tjapin 
bꞌaj ojtxe kawbꞌil tuꞌn, at tajbꞌin te te, 
tuꞌn tel qitit techil tiꞌj tchibꞌjil, tzeꞌnku 
kubꞌ tzꞌibꞌit toj Tuꞌjil Tyol Dios. Me qa 
mix japin tuꞌn, exla qa tok techil, ikyx 
tzꞌeleꞌ tzeꞌnku ntiꞌ techil tok twutz qMan 
Dios. 26 Ex qa ma japin kawbꞌil kyuꞌn 
xjal nya Judiyqe, aye nya qitin kyechil, 
ikyx tzꞌeleꞌ tzeꞌnqeku qitin kyechil twutz 
Dios. 27 Ex a xjal nya qitin techil tiꞌj 
tchibꞌjil, me qa ma japin tkyaqil Tyol 
Dios tuꞌn, kjawil weꞌ toj tqꞌijil kawbꞌil 
twutz Dios, tuꞌn tkubꞌ tzꞌaqa tuꞌn toj tila, 
a mi njapin tajbꞌil qMan tuꞌn, exla qa 
bꞌiꞌn ojtxe kawbꞌil tuꞌn, ex qitin techila. 
28 Quꞌn nyaqeku kye Ttanim Diosjo, a 
Judiy, a at kyechil tiꞌjtzaqtz kychibꞌjil, 
quꞌn nya te qechiljo twutzxix, a n-ok 
tiꞌjtzaqtz qchibꞌjil. 29 Qalaꞌ atzin te xjaljo, 
a twutzxix Ttanim Dios, a Judiyxix, 
a tok techil tojxi tanmin, ex atzin te 
qechiljo twutzxix, a tok tojxi qanmin, g 
a mi qꞌanchaꞌl, nya noq jun nukꞌbꞌil 
tzꞌibꞌin kyuꞌnxjal, qalaꞌ tuꞌn Xewbꞌaj 
Xjan. Qatzin qa ikyjo, nya kywutzxjal qo 
elil wen, noq tuꞌn jun tiꞌ toj qxmilil; qalaꞌ 
twutz Dios, a ojtzqilte qanmin.

3  1 Atzin jaꞌlin, qa ikyjo, ¿Tiꞌxixsin 
tajbꞌintzjo tuꞌn qok te Judiy, ex 

tiꞌxixsin ktzajil tqꞌoꞌn a tuꞌn tok qechil? 
2 ¡Ma nintzx tumil! Tnejilxix, ma txi 
tqꞌoꞌn te Dios Tyol kye Judiy. 3 ¿Tiꞌn 
kbꞌajiltz qa atku junjun mi weꞌ toj 

tnimbꞌil? ¿Ma tuꞌntzintzjo ikyjo, okla 
kyjel ttzaqpiꞌn te Dios twenil kyukꞌa, 
noq tuꞌn tmeltzꞌin te Dios tibꞌ, ex tuꞌn mi 
japin bꞌaje Tyol? 4 ¡Mina! Quꞌn iꞌchaqx 
tkyaqilx te xjaltz nikyꞌil yol, me mete 
Dios kukx njapin bꞌajx teꞌ tuꞌn, tkyaqiljo 
nkubꞌ tqꞌmaꞌn, tzeꞌnkuxjo ntqꞌmaꞌn toj 
Tuꞌjil Tyol Dios:

Ok k-okila tzꞌaqlexix noq tuꞌn Tyola,
ex kꞌwel kyiꞌj xjal tuꞌn, aj qa ma 

tzꞌoka toj xjelbꞌil kyuꞌnch. h
5 Me bꞌalaqa at jun kyxola aku bꞌant 

tuꞌn t-xi tqꞌmaꞌn jun t-xim kyjaluꞌn te 
kolbꞌil tibꞌ twutz til: Qa noq tuꞌnjo qil, 
chilaꞌ, nyekꞌine qa ate qMan Dios wenxix, 
tuꞌn otaq kubꞌ tnajsin qil. Qatzin qa 
ikyjo, at tajbꞌin qil te Dios tuꞌn tnimsit 
tbꞌi, noq tuꞌn otaq kubꞌ najsit. Qatzin qa 
ikyjo, ¿Tiquꞌntz nkawin Diostz qiꞌj, qa at 
tajbꞌin qil te? 6 Me mina, quꞌn tkyaqiljo 
lo noq jun kyximxjal, ex ntiꞌ tumil. 
Quꞌn noqpetzin nya tzꞌaqlexix te Diostz, 
¿Tzeꞌntzintla ttentz, tuꞌn tkawin kyibꞌaj 
kykyaqil? 7 Me lu jun yekꞌbꞌil lo: Qa noq 
njaw bꞌantjo jun yol wuꞌn, ex qa ajo il 
lo nyekꞌinte qa nimx tqoptzꞌajiyil Dios, 
noq tuꞌn tnajsit wila, ¿Tiquꞌnil kchin 
kꞌwel tkawin Diostza tzeꞌnkuxjo jun aj 
il? ¿Nyaꞌpela a taqꞌin Diosjo tuꞌn tnajsit 
qilch? 8 ¡Ntiꞌxla tumil ikyjo! Quꞌn qa 
ikyjo, ¿Titzin quꞌntz mi nqo bꞌinchintz 
nya bꞌaꞌn, noq tuꞌn tkubꞌ tnajsin Dios 
qil, ex noq tuꞌnjo lo, tuꞌn tyekꞌin twenil 
qMan? Quꞌn apetzinkye xjaljo nkyximin 
te kolbꞌil kyibꞌ twutz kyil. Quꞌn at junjun 
nstzꞌimin yol qiꞌja qa iky qxnaqꞌtzbꞌiljiꞌy. 
Me ayetzin xjal luꞌn, noqit aku tzaj 
tkawbꞌil Dios kyibꞌaj kujxix wen.

Qkyaqil aj ilqo twutz Dios
9 Atzin jaꞌlin, ¿Ma awotzinqe, a 

Judiyqo, nimxixtl qoklin tzeꞌnku 
txqantl? Mina. Quꞌn ma bꞌaj qyekꞌin tojjo 
xnaqꞌtzbꞌil lo, qa kykyaqilxjal aj ilqe, 
exla qa Judiy ex qa nya Judiyqe. 10 Quꞌn 
ikytzin ntqꞌmaꞌn Tuꞌjil Tyol Dios:

Mix aꞌl jun xjal tzꞌaqle twutz Dios,
me tukꞌaxpetla jun.

 11 Ex mix aꞌl jun n-el tnikyꞌ te Dios,
ex mix aꞌl jun njyon tiꞌj.

 12 Qalaꞌ kykyaqil bꞌajel txalpaj,
ex kykyaqilx ma cheꞌx toj najin.

Ex mix aꞌlx jun nkubꞌ tbꞌinchin bꞌaꞌn,
me tukꞌaxpetla jun. i

 13 Ex tkyaqilxjo n-etz toj kytzi,
ikytziꞌn tzeꞌnku ttzuwil jun 

kyimnin tokx toj jul. j
Ex manyor sbꞌulqe tukꞌa kyyol.
Nchi kyꞌixbꞌe xjal tuꞌn kyyol, 

tzeꞌnku ttxꞌaꞌbꞌl kan, k
 14 quꞌn noq nchi qanbꞌin ex nchi yasin 

kyiꞌjxjal. l
 15 Ex jun paqx njaw kyikyꞌin tuꞌn 

kybꞌujin.
 16 Jaꞌchax nchi bꞌetitz, noqx nchi xitin, 

ex nkyij kyqꞌoꞌn bꞌis.
 17 Ex ntiꞌx chꞌin kymujbꞌil kyibꞌ kyukꞌa 

kyukꞌa. m
 18 Ex ntiꞌx chꞌin tchewil Dios kyiꞌj. n

19 Atzin jaꞌlin, ojtzqiꞌn quꞌn, qa 
tkyaqiljo yol tzaluꞌn nyolin qiꞌj, a awo 
Judiyqo, quꞌn ayetzin yol tzajninqe tojjo 
quꞌj, a Tuꞌjil Tyol Dios. Tuꞌn ikyjo, ntiꞌ 
jun qkolbꞌil qibꞌ twutz Dios, quꞌn qkyaqil 
nqo bꞌinchin il, ikytziꞌn tzeꞌnku ma qbꞌi. 
Ex nya noq oꞌkqox, qalaꞌ tkyaqilxjal 
twutz txꞌotxꞌ at kyil, ex ntiꞌ jun tumil te 
kykolbꞌil kyibꞌ twutz Dios. 20 Tuꞌn ikyjo, 
mix aꞌlx junxjal aku kꞌmet tuꞌn Dios noq 
tuꞌnjo kybꞌinchbꞌin, a tzeꞌnku ntqꞌmaꞌn 
toj ojtxe kawbꞌil. o Qalaꞌ noq a ojtxe 
kawbꞌil nyekꞌinte, tuꞌn tel qnikyꞌ te qa aj 
ilqo twutz Dios. p

Ma qo ok tzꞌaqle twutz 
Dios, noq tuꞌn qnimbꞌil

21 Me atzin jaꞌlin, ma tzꞌel qnikyꞌ tiꞌj 
qa ma qo ok tzꞌaqle twutz qMan Dios, 
me nya tuꞌn tjapin bꞌaj ojtxe kawbꞌil 
quꞌn, quꞌn ntiꞌx tumil tuꞌn tjapin quꞌn; 
qalaꞌ noq tuꞌn qnimbꞌil, quꞌn ikytzin xi 
kyxnaqꞌtzin jniꞌ yolil Tyol Dios ojtxe, ex 
ikyxjo kyij tzꞌibꞌit toj tkyaqil Tuꞌjil Tyol 
Dios. 22 Ma qo ok tzꞌaqle qkyaqilx, a 
awo o qo nimin tiꞌj Jesucrist, q exla qa aj 
Judiy ex qa mina; quꞌn twutz Dios jun 

elninqo qkyaqilx. r 23 Quꞌn qkyaqilx o qo 
bꞌinchin il, ex toj qanmin najchaq otoꞌ 
tkꞌatz tqoptzꞌajiyil qMan Dios. 24 Tuꞌn 
ikyjo, ntiꞌtaq tumil tuꞌn tchjet qil quꞌnx, 
quꞌn qkyꞌeꞌtaq tiꞌj. Me ante Dios, noq 
tuꞌn t-xtalbꞌil, ma qo ok te tzꞌaqle twutz, 
quꞌn ma qo kotpit toj qil tuꞌn Crist, a 
Jesús. 25 Ma tzꞌajbꞌin tchkyꞌel Jesucrist 
tuꞌn qMan Dios te chojbꞌil qil, tej tkyim 
twutz cruz te qxel, aj qa ma qo nimin tiꞌj. 
Ma bꞌantjo luꞌn noqtzin tuꞌn tyekꞌin qa 
ate Dios tzꞌaqlexix. ¿Me tiꞌn xbꞌaj kyukꞌa 
xjal ojtxe, tej naꞌmtaq tkyim Jesús? Ma 
tzikyꞌx tnaꞌljtz il tuꞌn Dios, a otaq bꞌant 
kyuꞌnxjal ojtxe, aye a xi kynimin qa 
iltaq tiꞌj tuꞌn tul Kolil. 26 Bꞌajjo luꞌn noq 
tuꞌn tyekꞌit jaꞌlin, qa tzꞌaqlexix qMan 
Dios, ex qa kukx tzꞌaqle, ex ma qo ok 
tqꞌoꞌn te tzꞌaqle twutz, noq tuꞌn qnimbꞌil 
tiꞌj Jesús.

27 ¿Ma oktzin kjawil qnimsin qibꞌ tiꞌjjo 
kolbꞌilqe? Mina. Quꞌn atzin kolbꞌil nya 
quꞌnx, ex nya tuꞌn tjapin bꞌajjo a ntqꞌmaꞌn 
ojtxe kawbꞌil quꞌn, qalaꞌ noq tuꞌn qnimbꞌil. 
28 Tuꞌntziꞌn ikyjo, bꞌiꞌn quꞌn jaꞌlin, qa ma 
qo ok tzꞌaqle twutz qMan Dios noq tuꞌn 
qnimbꞌil, ex nya tuꞌn qbꞌinchbꞌin bꞌaꞌn. 
29 Quꞌn ex bꞌiꞌnxix quꞌn qa a qMan Dios 
te tkyaqil xjal, ex nya noq oꞌkx kye aj 
Judiy. 30 Quꞌn oꞌkx junchꞌin Dios at, ex 
ma qo ok tzꞌaqle twutz, noq tuꞌn qnimbꞌil 
teyile junjun, iꞌchaqxla Judiy mo minaj. 
31 Ikytziꞌn, ma qo klet noq tuꞌn qnimbꞌil, 
ex nya tuꞌn tjapin bꞌaj ojtxe kawbꞌil 
quꞌn. ¿Ma tzuntzin ntqꞌmaꞌn tuꞌnjo lo qa 
ntiꞌ tajbꞌin ojtxe kawbꞌil? ¡Mina! Quꞌn at 
tajbꞌin toj qchwinqil jaꞌlin.

Ma qo klet noq tuꞌn qnimbꞌil

4  1 Atzin jaꞌlin, qo ximin chꞌin tiꞌj 
Abraham, a ojtxe qxeꞌchil. ¿Tiꞌtzin 

xtyekꞌe Dios tiꞌj tbꞌinchbꞌin Abraham 
tuꞌn tklet? 2 Quꞌn noqit tuꞌn tbꞌinchbꞌin 
Abraham s-oke tzꞌaqle twutz Dios, atitla 
tumil tuꞌn tnimsin tibꞌ, quꞌn tuꞌnxitla 
tibꞌtz xtkanbꞌe kolbꞌil. Me twutz Dios 
ntiꞌx tumiljo ikyjo. 3 Quꞌn ntqꞌmaꞌn toj 
Tuꞌjil Tyol Dios kyjaluꞌn:

Ma niminte Abraham tiꞌj Dios.
Ex noq tuꞌn ikyjo, ma tzꞌok qꞌoꞌn 

tzꞌaqle tuꞌn Dios. s
4 Atzin jaꞌlin, qa at jun aqꞌnil ma 

bꞌant jun taqꞌin, il tiꞌj tuꞌn t-xiꞌ twiꞌ 
tkꞌuꞌj, quꞌn at toklin tiꞌj, ex nya noq 
jun oyaj tuꞌn t-xiꞌ te, noq tuꞌn t-xtalbꞌil 
tajaw aqꞌuntl. 5 Me metzin qe tiꞌjjo 
kolbꞌil, ntiꞌ tuꞌn qaqꞌnin tiꞌj. Qalaꞌ noq 
tuꞌn qnimbꞌil tiꞌj qMan Dios, a nchi 
klet aj il tuꞌn, ma qo ok tqꞌoꞌn te tzꞌaqle 
twutz, ex ma qo klet tuꞌn. 6 Ax tqꞌma 
qtzan Davidjo toj Tuꞌjil Tyol Dios tiꞌj 
xjal, a at tkyꞌiwbꞌil Dios tibꞌaj, a ma 
tzꞌok te tzꞌaqle twutz, noq tuꞌn t-xtalbꞌil 
qMan, ex nya tuꞌn tbꞌinchbꞌin. 7 Chiꞌ 
kyjaluꞌn:

Kyꞌiwlinqexix kyeꞌ xjal, ayeꞌ ma kubꞌ 
tnajsin Dios kyil,
ex mi n-ok tqꞌoꞌnl twutz tiꞌj 

kybꞌinchbꞌin.
 8 Kyꞌiwlinqexix kyeꞌ xjal, ayeꞌ mina 

ntzaj naꞌntl kyil tuꞌn qAjaw. t
9 Ma qo yolin tiꞌj, qa a Dios ok 

qꞌoꞌnte Abraham te tzꞌaqle twutz, 
noq tuꞌn tnimbꞌil. A kyꞌiwbꞌil lo ¿Ma 
noqpela kyeku xjal aj Judiy, a aye tok 
kyechil tiꞌj kychibꞌjil, mo qa ikyxjo kyeꞌ 
aye ntiꞌ kyechil tok? 10 Kykaꞌyinktziꞌn 
Abraham. ¿Ma tzmaxipela s-ok qꞌoꞌn 
Abrahamjo te tzꞌaqle twutz Dios, tej 
tok techil, mo qa te naꞌmtaq tok? Kxel 
nqꞌmaꞌn qa te naꞌmtaq tok techil, ok 
qꞌoꞌn te tzꞌaqle tuꞌn Dios. 11 Tbꞌajlinxiꞌ 
ikyjo, ok qꞌoꞌn techil, noq te jun 
yekꞌbꞌil, ex jun kujsbꞌilte qa otaq tzꞌok 
tzꞌaqle twutz qMan noq tuꞌn tnimbꞌil, a 
attaq, teꞌ naꞌmxtaq tok techil. u Tuꞌntzin 
ikyjo, ate Abraham tok te nim toklin 
kyxol nimil, ayeꞌ ntiꞌ kyechil tok, quꞌn 
tuꞌn naꞌmtaq tok techil Abraham, tej 
tnimin. Ax Dios ma tzꞌok qꞌoꞌnkye 
tzꞌaqle twutz, noq tuꞌn kynimbꞌil. 12 Ex 
ax Abraham tok te nim toklin kyxol 
kykyaqiljo xjal, ayeꞌ tok kyechil tiꞌj 
kychibꞌjil, ex lipcheqek tiꞌjjo tnimbꞌil 
Abraham, a attaq, tej naꞌmxtaq tok 
techil.

A tziyin tuꞌn Dios njapin 
noq tuꞌn qnimbꞌil

13 Quꞌn bꞌantnintaq tiꞌj tuꞌn Dios te 
Abraham ex kye jniꞌ tyajil, qa tuꞌntaq 
t-xi qꞌoꞌn jniꞌ twutz txꞌotxꞌ kye, tuꞌn 
kyetzinte te jun majx; v me nya tuꞌn 
tjapin bꞌajjo ojtxe kawbꞌil kyuꞌn, qalaꞌ 
ikytzin noq tuꞌn kynimbꞌil tiꞌj Dios. 
Tuꞌntziꞌn, ok tqꞌoꞌn Dios te tzꞌaqle twutz. 
14 Quꞌn noqit tzmaxi at qoklin tiꞌjjo 
etzbꞌil, aj tjapin bꞌajjo ojtxe kawbꞌil quꞌn, 
ntiꞌtla tajbꞌintzjo qnimbꞌil, exsintla ntiꞌ 
tajbꞌintzjo a tziyin tuꞌn Dios qe, quꞌn 
ikytzintla quꞌnx qibꞌtz aku qo klet, ex 
nya tuꞌn qMan. w 15 Noqit ntiꞌ kawbꞌil, 
mitla nkawin Dios qibꞌaj. Me at te 
kawbꞌil tzajnin tuꞌn Dios, me nlay qo 
klet, noq tuꞌn tjapin bꞌajjo kawbꞌil quꞌn, 
quꞌn a ojtxe kawbꞌil oꞌkx nkawin qibꞌaj 
tuꞌn tpajjo qil. 16 Ex noq tuꞌn t-xtalbꞌil 
Dios, tzaj ttziyin jun kolbꞌilqe noq tuꞌn 
qnimbꞌil, ex ma tzaj tqꞌoꞌn te jun majx 
kye tyajil Abraham. Quꞌn a tziyin tuꞌn 
Dios nya noq kye xjal Judiy, qalaꞌ ex 
ikyxjo a awo, qa ma qo nimin tzeꞌnku 
te Abraham, exla qa Judiyqo mo minaj. 
Tuꞌnpetziꞌn, ma tzꞌok Abraham manbꞌaj 
te tkyaqiljo nimil, jaꞌchaqx tzajninqetz, x 
17 ikyxjo tzeꞌnku tqꞌma Dios te Abraham 
toj Tuꞌjil Tyol kyjaluꞌn: K-okil nqꞌoꞌn te 
manbꞌaj te ilaꞌ chꞌuq xjalch. y

Quꞌn ate Dios nqꞌonte kychwinqiljo 
kyimnin toj kyanmin, ex a kꞌwel 
bꞌinchin teꞌ, a jniꞌ naꞌm tbꞌant.

18 Tej ntiꞌtaql tumil tuꞌn Abraham tuꞌn 
titzꞌje jun tkꞌwal, me xi tnimin a otaq 
tzaj tqꞌmaꞌn Dios te, qa iltaq tiꞌj tuꞌn tul 
jun tkꞌwal, ex ul itzꞌje jun tkꞌwal. Ikytzin 
oke te manbꞌaj te nimku chꞌuq xjal, a 
tzeꞌnkuxjo otaq tzaj tqꞌmaꞌn Dios toj 
Tuꞌjil Tyol:

Nimxix tyajila ktzajil nqꞌoꞌn, chi 
Diosjo te Abraham. z

19 Tuꞌn ikyjo, mix kubꞌe numje 
Abraham toj tnimbꞌil, exla qa otaq tijin. 
Ntiꞌtaq jun tkꞌwal otaq tzul tukꞌa t-xuꞌjil, 
ex chꞌixtaq tjapin te jweꞌ kꞌal a abꞌqꞌe. Ex 

ikyxjo te Sara, a t-xuꞌjil, ex mibꞌin tzꞌalin, 
ex manyor bꞌiꞌẍ. b 20 Me mix ja kaꞌmin 
tkꞌuꞌj, ex mix ele tiꞌjlin a otaq tqꞌma 
Dios te. Qalaꞌ noq kyjaꞌ tkujsin tnimbꞌil, 
ex qexix tkꞌuꞌj tiꞌj, ex jaw tnimsin tbꞌi 
Dios, 21 quꞌn elnintaql tnikyꞌ te, qa at 
tipin Dios tuꞌn tjapin bꞌaj Tyol, a tqꞌma. 
22 Tuꞌntzintzjo, noq tuꞌn tnimbꞌil, ok qꞌoꞌn 
te tzꞌaqle twutz Dios.

23 Kubꞌ tzꞌibꞌin toj Tuꞌjil Tyol Dios, qa 
ma tzꞌok qꞌoꞌn Abraham tzꞌaqle twutz 
Dios. Me nya noq tiꞌj Abraham xyolineꞌ, 
24 qalaꞌ ikyxjo te qe, qa ma qo nimin 
tiꞌjjo Dios, a jaw anqꞌsinte juntl majl 
qAjaw Jesús kyxol kyimnin. 25 A xi tqꞌoꞌn 
tibꞌ tuꞌn tkyim, noq tuꞌn tpaj qil, ex jaw 
anqꞌin juntl majl kyxol kyimnin, noq 
tuꞌn qok tzꞌaqle twutz Dios.

Qmujbꞌil qibꞌ tukꞌa qMan Dios

5  1 Ma qo ok tzꞌaqle twutz qMan Dios 
noq tuꞌn qnimbꞌil. Tuꞌntziꞌn ikyjo, 

at qmujbꞌil qibꞌ tukꞌa, noq tuꞌn qAjaw 
Jesucrist. 2 Quꞌn noq tuꞌn qnimbꞌil tiꞌj 
Jesús, ma tzaj tqꞌoꞌn Dios t-xtalbꞌil qe, a 
tuꞌn waꞌlqoxix toj qnimbꞌil. Ex nqo tzalaj 
tuꞌn qꞌuqle qkꞌuꞌj tiꞌj, tuꞌn at qoklin tuꞌn 
qpon kanin toj kyaꞌj, jaꞌ taꞌ tqoptzꞌajiyil 
qMan Dios. 3 Ex nya noq oꞌkxjo lo; ex 
ikyxjo, nqo tzalaj toj tkyaqiljo n-ikyꞌx 
quꞌn, quꞌn bꞌiꞌn quꞌn, aj qa ma tzikyꞌx 
quꞌn tukꞌa tkyaqil qanmin, nten tumil 
tzeꞌn tten tuꞌn qayon tiꞌj tkyaqiljo tajbꞌil 
Dios. 4 Ex tuꞌn oybꞌil luꞌn, nqo el wen 
twutz Dios. Ex tuꞌnjo qwenil, at jun 
qꞌuqbꞌil qkꞌuꞌj. 5 Ex nlay qo numj tuꞌnjo 
qꞌuqbꞌil qkꞌuꞌj lo, quꞌn ate Dios ma nojsin 
te qanmin tukꞌa tqꞌaqꞌbꞌil tkꞌuꞌj, noq tuꞌn 
Xewbꞌaj Xjan, a tzaj tqꞌoꞌn qe.

6 Ntiꞌxtaq tumil tzeꞌn tten tuꞌn qklet 
quꞌnx qibꞌ. Tuꞌnpetziꞌn, ate Crist bꞌeꞌx 
kyim te qxel tojxix tqꞌijil, noq tuꞌn qpaj. 
7 Quꞌn nyaxix noq tuꞌn t-xi tqꞌoꞌn jun 
xjal tibꞌ tuꞌn tkyim te t-xel juntl, exla qa 
tuꞌn tpaj jun xjal tzꞌaqle. Qatzila qa at 
juntz aku txi tqꞌoꞌn tibꞌ te t-xel jun xjal, a 
nimxix t-xilin wen. 8 Me metzin te Dios 
tzaj tyekꞌin tqꞌaqꞌbꞌil tkꞌuꞌj qe: Quꞌn tej 

naꞌmxtaq qnimin, ex otoꞌxtaq toj il, bꞌeꞌx 
kyim Crist te qxel.

9 Atzin jaꞌlin, ma qo ok tzꞌaqle twutz 
qMan Dios, noq tuꞌn tchkyꞌel Jesús, a el 
chitj twutz cruz, tej tkyim. Tuꞌnpetziꞌn, 
ok qo tzaqpetil tjaqꞌjo tqꞌoj Dios, a tzul 
kanin. 10 Ajqꞌojqotaq tukꞌa, me ma qo 
ok tmujbꞌin Dios junx tukꞌa, noq tuꞌn 
tkyimlin Tkꞌwal te qxel. Me nimxixtl 
tqꞌaqꞌbꞌil tkꞌuꞌj qiꞌj jaꞌlin, quꞌn ma qo 
ok te tkꞌwal tuꞌn qmujbꞌil qibꞌ tukꞌa. Ex 
tuꞌnjo tqꞌaqꞌbꞌil tkꞌuꞌj, ok qo kletil tuꞌn te 
jun majx. 11 Ex nya oꞌkxjo lo; qalaꞌ nqo 
tzalaj tiꞌj qMan Dios noq tuꞌn qAjaw 
Jesucrist, quꞌn noq tuꞌn, at qmujbꞌil qibꞌ 
jaꞌlin tukꞌa Dios.

Jun xnaqꞌtzbꞌil tiꞌj Adán ex Jesucrist
12 Noq tuꞌn jun ichin s-oke il twutz 

txꞌotxꞌ. c Ex noq tuꞌn il, tkyaqilxjal il tiꞌj 
tuꞌn tkyim, quꞌn tkyaqilxjal aj il. 13 Tej 
naꞌmxtaq tuljo ojtxe kawbꞌil, attaq 
il twutz txꞌotxꞌ, me mix kawine Dios, 
quꞌn naꞌmtaq tzaj tqꞌoꞌn kawbꞌil. 14 Me 
tkyaqil xjal i kyim kyojjo qꞌij te Adán 
tuꞌn kyil, ex tzmaxi tzaj tqꞌoꞌn Moisésjo 
ojtxe kawbꞌil; iꞌchaqx nya ikyxjo kyilxjal 
tzeꞌnku til Adán, a el ikyꞌin teꞌ jun yol, 
a xi tqꞌmaꞌn Dios te. Me atziꞌn Adán jun 
yekꞌbꞌil tiꞌj Jesús, a tuꞌntaq tul. 15 Me nya 
junx. Quꞌn a til Adán nya ikyjo tzeꞌnku 
toyaj qMan Dios. Quꞌn tuꞌn til Adán, 
tkyaqilxjal il tiꞌj tuꞌn tkyim. Me metzin 
kolbꞌil, a tzaj toyin Dios tuꞌn t-xtalbꞌil 
jun ichin, a Jesucrist, nimxix tipin 
tibꞌaj kyimin kye xjal, aye nchi nimin 
tiꞌj. 16 Quꞌn anteꞌ til Adán, nya ikyjo 
tzeꞌnku kolbꞌil, a tzaj tqꞌoꞌn qMan Dios. 
Quꞌn noq tuꞌn jun il, tzaj tkawbꞌil Dios 
kujxix wen qibꞌaj qkyaqilx. Me metzin teꞌ 
oyaj, a tzaj tqꞌoꞌn Dios, tuꞌn tnajsit nim 
il, ex tuꞌn qok tzꞌaqle twutz. 17 Qa noq 
tuꞌn tpaj til Adán, tkyaqil xjal il tiꞌj tuꞌn 
tkyim, exsin ikyxjo, noq tuꞌn juntl ichin, 
a Jesucrist, ayeꞌ a ma chi ok tzꞌaqle 
twutz Dios, nimxixtl kye kyipin tuꞌn 
tkubꞌ tiꞌj tkyaqil nya bꞌaꞌn toj kychwinqil, 
noq tuꞌn t-xtalbꞌil. 18 Ikytziꞌn, noq 

tuꞌn til Adán, tkyaqilxjal ma cheꞌx toj 
najin; exsin ikyxjo, noq tuꞌn t-xi tqꞌoꞌn 
Jesucrist tibꞌ tuꞌn tkyim, ma chi ok 
tzꞌaqle twutz qMan Dios tkyaqiljo, a ma 
chi nimin tiꞌj. 19 Quꞌn noq tuꞌn s-el tiꞌjlin 
Adán Tyol Dios, ma chi kyijxjal toj najin 
tuꞌn kyil. Exsin ikyxjo, noq tuꞌn xkubꞌ 
tnimin Jesús Tyol Dios, nimku ma chi 
ok tzꞌaqle twutz. 20 Ante ojtxe kawbꞌil 
ma tzul, noq tuꞌn tyekꞌinku il. Me atzaj 
teꞌ xchꞌiy kyilxjal, atzin t-xtalbꞌil Dios 
nimxixtl tuꞌn tkubꞌ tiꞌj tkyaqil il tuꞌn. 
21 Tuꞌntziꞌn ikyjo, ikyxsin tzeꞌnku te il 
nkubꞌ tiꞌj tkyaqil xjal tuꞌn, tuꞌn kykyim; 
exsin ikyxjo, a t-xtalbꞌil qMan Dios 
nkubꞌ tiꞌj tkyaqil nya bꞌaꞌn tuꞌn, tuꞌn 
qok tzꞌaqle twutz te jun majx, noq tuꞌn 
qAjaw Jesucrist.

Ma qo kyim toj twutz il, me 
ma qo itzꞌje te qMan Dios

6  1 Qatzin qa ikyjo, ¿Ma kukxpela 
qo bꞌinchiltzjo il, noq tuꞌn tkubꞌ 

tnajsin qMan Dios qil tuꞌn t-xtalbꞌil? 
2 ¡Mina! Quꞌn ma qo kyim toj twutz 
il, atxix tej xqo nimin, ex ntiꞌ toklin 
qiꞌj. ¿Tzeꞌntzin ttentz tuꞌn kukx tuꞌn 
qbꞌinchin il? 3 Quꞌn bꞌin quꞌn qkyaqilx, 
a ma qo kuꞌx toj aꞌ te jawsbꞌil aꞌ toj 
tbꞌi Crist, a Jesús, tuꞌntzin qyekꞌinte 
kywutzxjal, qa ma qo kyim junx tukꞌa, 
ikyxjo tzeꞌnku jun kyimnin nkux muqet 
toj txꞌotxꞌ. 4 Quꞌn ikytziꞌn, tej qkuꞌx toj aꞌ 
te jawsbꞌil aꞌ, ikytziꞌn tzeꞌnku ma qo kux 
muqet junx tukꞌa Crist, tej tkyim. Exsin 
tej qjatz toj aꞌ, tzaj tqꞌoꞌn qMan Dios jun 
akꞌaj chwinqil qe tzaluꞌn twutz txꞌotxꞌ, 
ikyxjo tzeꞌnku te Crist, tej tjaw anqꞌin 
juntl majl kyxol kyimnin, tuꞌn tipin 
tqoptzꞌajiyil qMan Dios. d

5 Quꞌn qa ma tzꞌok qmujbꞌin qibꞌ junx 
tukꞌa Crist tojjo tkyimlin, tej qkuꞌx 
toj aꞌ te jawsbꞌil aꞌ, ex ikyxjo ma tzꞌok 
qmujbꞌin qibꞌ tojjo akꞌaj chwinqil, tuꞌn 
tjawlintz anqꞌin juntl majl. 6 Quꞌn bꞌiꞌn 
quꞌn, qa a ojtxe qten ntiꞌ tipin qibꞌaj, 
quꞌn nyakuj o jaw pejkꞌit twutz cruz junx 
tukꞌa Crist tuꞌn tkyimlin, tuꞌntzintla ntiꞌ 

tipin il toj qchwinqil jaꞌlin, ex tuꞌntzintla 
mi qo okine te taqꞌnil il tuꞌn qil, 7 quꞌn qa 
ma qo kyim, ma qo tzaqpaj toj il.

8 Ex qa o qo kyim junx tukꞌa Crist tiꞌj 
tkyaqil nya wen toj qanmin, ma qe qkꞌuꞌj 
tiꞌj, qa ok qo najal tukꞌa te jun majx toj 
kyaꞌj. 9 Quꞌn bꞌiꞌn quꞌn, qa tuꞌn tjawlintz 
anqꞌin juntl majl Crist kyxol kyimnin, 
ntiꞌ tipin kyimin tiꞌj. 10 Quꞌn tej tkyim 
Crist, bꞌeꞌx chjet til tkyaqil xjal tuꞌn, a 
kchi nimil tiꞌj. Tej tjatz anqꞌin, lu nnajle 
tukꞌa Dios jaꞌlin. 11 Exsin ikyx kyejiꞌy, 
kyqꞌonktzin kyibꞌa tzeꞌnku kyimnin te il, 
me itzꞌ te Dios, noq tuꞌn kymujbꞌil kyibꞌa 
tukꞌa, tuꞌn Crist, a Jesús. 12 Tuꞌnpetziꞌn, 
mi txi kyqꞌoꞌn ambꞌil te il, tuꞌn tkubꞌ tiꞌj 
kyxmilila tuꞌn, ex tuꞌn tkubꞌ kyniminjiꞌy 
a ntqanin tachbꞌil kyxmilila. 13 Ex mi txi 
kyqꞌoꞌn kyxmilila te bꞌinchbꞌil il. Qalaꞌ, 
kyqꞌonx kyxmilila te Dios te bꞌinchbꞌil 
bꞌaꞌn, quꞌn ma chi kyima te il, noq tuꞌn 
akꞌaj kychwinqila, ex ma chi jatz anqꞌiꞌn 
juntl majl jaꞌlin, me te Dios. 14 Ex atzin 
jaꞌlin, ntiꞌl tipin il kyibꞌaja, quꞌn ntiꞌ 
kyokliꞌn tiꞌjjo a ntqanin ojtxe kawbꞌil 
kyiꞌja, a kyimin; qalaꞌ noq tiꞌjjo t-xtalbꞌil 
qMan Dios.

Taqꞌnil Diosqo, tuꞌn qnimbꞌil tiꞌj
15 ¿Tzeꞌntzintz? ¿Ma okpela qo bꞌinchiltz 

il, tuꞌn nya otoꞌkx tjaqꞌ ojtxe kawbꞌil, a 
nqanintaq qiꞌj tuꞌn qkyim, a qa at t-xtalbꞌil 
qMan Dios qukꞌa te najsbꞌil qil? ¡Mina!

16 Quꞌn bꞌiꞌn kyuꞌn, qa ma chi oka 
te kyaqꞌnil jun xjal, il tiꞌj tuꞌn tkubꞌ 
kynimiꞌn. Exsin ikyxtzjo luꞌn, qa ma txi 
kyqꞌoꞌn kyibꞌa tuꞌn kybꞌinchiꞌn il, kchi 
okila te taqꞌnil il. Me noq tuꞌn kꞌwel 
kynimiꞌn il, kchi xel qꞌiꞌn tuꞌn toj kyimin. 
Qalaꞌ qa ma kubꞌ kynimiꞌn qMan Dios, 
kchi okila te tzꞌaqle tuꞌn. 17 Quꞌn ojtxe, 
taqꞌnil ilqetaqa. Me atzin jaꞌlin, chjonte 
Dios, ma txi kynimiꞌn tukꞌa tkyaqil 
kyanmiꞌn, a tumil xnaqꞌtzbꞌil, a saj qꞌoꞌn 
kyeꞌy. 18 O chi tzaqpaja te tipin il; atziꞌn 
jaꞌlin ma chi oka te taqꞌnil bꞌaꞌn.

19 Nchin yoliꞌn kyukꞌiy tukꞌa jun 
yol nya kuj, tuꞌn tel kynikyꞌa te, quꞌn 

tuꞌn naꞌm telxix kynikyꞌa te t-xilin lo. 
Quꞌn ikytziꞌn tzeꞌnku ojtxe, xi kyqꞌoꞌn 
kyxmilila te bꞌinchil il ex tkyaqil wiq 
nya bꞌaꞌn; exsin ikyxtzjo jaꞌlin, kyqꞌoꞌnx 
kyxmilila te bꞌinchil bꞌaꞌn, tuꞌn kyoka 
tzꞌaqle, ex tuꞌn kyanqꞌiꞌn toj jun 
kychwinqil saqxix twutz Dios. 20 Quꞌn 
ojtxe, tej iteꞌxtaqa te taqꞌnil il, mi 
nchi okintaqa te bꞌinchil bꞌaꞌn. 21 ¿Me 
tiꞌtzin chꞌin saj tqꞌoꞌn kyeꞌy, tkyaqiljo a 
nchi txꞌixwiꞌy te jaꞌlin? Quꞌn tkyaqiljo 
anetziꞌn, nqoꞌx tiꞌn toj kyimin te jun 
majx. 22 Me atzin jaꞌlin tzaqpinqiꞌy tjaqꞌ 
tipin il, ex ma chi oka te taqꞌnil qMan 
Dios. Quꞌn atpen teꞌ luꞌn tajbꞌin. O tzaj 
tqꞌoꞌn qe jun qchwinqil saqxix twutz, ex 
qo xel tiꞌn toj jun tkabꞌ chwinqil te jun 
majx, aj qkyim. 23 Quꞌn atzin chojbꞌil 
ntzaj tuꞌn il, te kyimin. Me atzin toyaj 
qMan Dios ntzaj tqꞌoꞌn, jun chwinqil te 
jun majx, noq tuꞌn qmujbꞌil qibꞌ tukꞌa 
Crist, a Jesús, a qAjaw.

Jun yekꞌbꞌil te mejebꞌlin

7  1 Ayiꞌy erman, a ojtzqiꞌn ojtxe 
kawbꞌil kyuꞌn; bꞌiꞌn kyuꞌn qa a 

kawbꞌil at toklin te jun xjal qa itzꞌx. 
2 Ikyjo tzeꞌnku jun qya, a ma jaw meje 
tukꞌa tchmil. A itzꞌxtaqjo tchmil, at 
toklin tkawbꞌil mejebꞌlin tibꞌaj. Me 
qatzin qa ma kyimjo tchmil, ma 
tzaqpajjo qya tjaqꞌjo tkawbꞌil mejebꞌlin, 
a attaq tibꞌaj. 3 Me qa ma jaw meje qya 
tukꞌa juntl ichin, exsin itzꞌx tchmil, aj 
kyꞌaꞌjil ikyjo. Me qatzin qa ma kyimjo 
tchmil, bꞌeꞌxpen ktzaqpajiltz tojjo 
tkawbꞌil mejebꞌlin, ex bꞌaꞌn tuꞌn tjaw 
meje tukꞌa juntl ichin, ex nya aj kyꞌaꞌjil 
ikyjo.

4 Ikytzin kyejiꞌy, werman; o chi kyima 
noq tuꞌn tkyimlin Crist. Ex atzin jaꞌlin, 
ntiꞌ toklin ojtxe kawbꞌil kyibꞌaja; qalaꞌ 
ma chi oka te juntl chmilbꞌaj, a Jesucrist, 
a jaw anqꞌin kyxol kyimnin te jun majx. 
Tuꞌnpetziꞌn, qo ajbꞌintzintz te bꞌinchil teꞌ 
bꞌaꞌn twutz qMan Dios.

5 Quꞌn tej tzunxtaq nqo anqꞌin toj 
ojtxe qten, ma tzꞌajbꞌiꞌn ojtxe kawbꞌil 

qe, tuꞌn tyekꞌin te qe qa bꞌinchil ilqo, ex 
nqo ok tyekin tuꞌn qbꞌinchin il. Ex nkubꞌ 
qbꞌinchintaq ikyxjo tzeꞌnku ntqanintaq 
tachbꞌil qxmilil, ex noq tuꞌn qxiꞌ toj najin 
te jun majx. 6 Me atzin jaꞌlin, ma qo 
kyim tjaqꞌ tipin ojtxe kawbꞌil, ex mi txi 
qqꞌoꞌn qibꞌ tuꞌn qbꞌinchinl il tzeꞌnkuxjo 
ntqanin qxmilil. Tuꞌnpetziꞌn, ma qo 
tzaqpaj tuꞌn qajbꞌin te qMan Dios tuꞌnjo 
akꞌaj tumil, a tzaj tqꞌoꞌn Xewbꞌaj Xjan, ex 
nya tuꞌn ojtxe kawbꞌil, a kyij tzꞌibꞌin.

Exla qa nimilqo, at il qoj
7 ¿Tiꞌtzila t-xiliꞌn tkyaqiljo lo? ¿Ma 

nyapetzila wentzjo ojtxe kawbꞌiltz? 
¡Mina! Quꞌn tuꞌn ojtxe kawbꞌil s-ele 
nnikyꞌa tiꞌjjo wila. Ikytziꞌn, quꞌn ex noqit 
nya ojtxe kawbꞌil xqꞌmante qa nya wenx 
tuꞌn tel qanmin tiꞌj jun tiꞌ, e mitla s-el 
nnikyꞌa te. 8 Me noq tuꞌn nukꞌbꞌil lo, ate 
il xkubꞌ tzyuꞌn weꞌy, tuꞌn tel wanmiꞌn 
tiꞌj tkyaqil. Quꞌn noqit ntiꞌ jun kawbꞌil, 
ntiꞌtla il. 9 Quꞌn tej kꞌwalqinxtaqa, attaq 
nchwinqila, exla qa naꞌmtaq tel nnikyꞌa 
kyiꞌjjo nukꞌbꞌil toj kawbꞌil. Me atzin tej 
ẍin ntijiꞌn, ma tzꞌel nnikyꞌa tiꞌjjo nukꞌbꞌil; 
tzmaxitzin s-el nnikyꞌjiꞌy te wila, ex tuꞌn 
ikyjo, bꞌeꞌx el npaꞌn wibꞌa tiꞌj Dios, quꞌn 
nyataq bꞌaꞌn nten twutz; ikyqintaqjiꞌy 
tzeꞌnku jun kyimnin. 10 Quꞌn ikytziꞌn, ma 
tzꞌel nnikyꞌa te qa a kawbꞌil tzaj qꞌoꞌn, 
noq tuꞌn tten nchwinqila te jun majx. Me 
noq tuꞌn tpajjo wila, axjo kawbꞌil, a bꞌaꞌn, 
nqanin wiꞌja tuꞌn nkyima. 11 Quꞌn noq 
tuꞌn il, bꞌeꞌx txꞌixpitjo kawbꞌil, ex ma 
chin kubꞌ sbꞌuꞌn, tuꞌn nxiꞌy toj najin, noq 
tuꞌnxjo kawbꞌil, a nqanintaq wiꞌja, tuꞌn 
tpaj wila. 12 Quꞌn ikytzin bꞌiꞌn quꞌn, qa a 
kawbꞌil xjanxix, ex qa a nukꞌbꞌil xjanxix, 
tzꞌaqlexix ex wenxix. 13 Qa ikytzjo, ¿Ma 
apelaꞌ kawbꞌil wenxix kxel qꞌin weꞌy 
toj najin? ¡Mina! Qalaꞌ ikytzin ate il xi 
qꞌin weꞌy toj kyimin. Quꞌn ikytzin s-ele 
qnikyꞌjo te qa nimxix tipin il, ex qa noq 
tuꞌn, xbꞌante tkyaqil nya bꞌaꞌn wuꞌn. 
14 Quꞌn bꞌiꞌn quꞌn qa a kawbꞌil, tuꞌn qMan 
Diosx. Me ayintzin weꞌ, kukx ntqanin 
nxmilila tuꞌn nbꞌinchiꞌn nya wen, quꞌn 

atzin ojtxe nteꞌn xi kꞌayin weꞌy tuꞌn 
wokiꞌn te il. 15 Quꞌn mi n-el nnikyꞌa te 
tiquꞌnil mi nbꞌant wuꞌn a waja tuꞌn tkubꞌ 
nbꞌinchiꞌn. Ex atziꞌn a nkyꞌeꞌy tuꞌn tkubꞌ 
nbꞌinchiꞌn, atzin bꞌantjo wuꞌn. f 16 Me 
qa a xbꞌantjo wuꞌn a nkyꞌeꞌy tuꞌn tkubꞌ 
nbꞌinchiꞌn, a nya wen, chi kawbꞌil. Antza 
n-ele nnikyꞌa te, qa a kawbꞌil, a iꞌjlin 
wuꞌn, wenxix. 17 Ex ante nya bꞌaꞌn nkubꞌ 
bꞌinchit, tzajnin tuꞌn il, a at toj wanmiꞌn. 
18 Quꞌn bꞌiꞌn wuꞌn, qa nlay bꞌant jun bꞌaꞌn 
tuꞌn ojtxe nteꞌn. Mix tuꞌn waja tuꞌn tkubꞌ 
nbꞌinchiꞌn bꞌaꞌn, me ntiꞌ tumil tuꞌn tbꞌant 
wuꞌn. 19 Quꞌn mi nbꞌantjo a bꞌaꞌn wuꞌn, a 
waja tuꞌn tkubꞌ nbꞌinchiꞌn, qalaꞌ oꞌkxjo 
nya wen, a nkyꞌeꞌy tuꞌn tbꞌant. 20 Qatzin 
qa kukx nkubꞌ nbꞌinchinjiꞌy a nkyꞌeꞌy 
tuꞌn tbꞌant, antza n-ele nnikyꞌa te qa atx 
il toj wanmiꞌn, ex ax nxi jkꞌuꞌn wejiꞌy, 
tuꞌn nbꞌinchin il.

21 Tuꞌn ikyjo, bꞌiꞌn wuꞌn qa at jun tumil 
toj nwutza, tzeꞌn tten tuꞌn tbꞌantjo bꞌaꞌn, 
me axixl il nkubꞌ nej wuꞌn, a nya wen. 
22 Nnaꞌn tzaljbꞌil toj wanmiꞌn, tuꞌn tkubꞌ 
nbꞌinchiꞌn tzeꞌnku taj qMan Dios, 23 me 
n-el nnikyꞌa te, qa a ojtxe nteꞌn jun ajqꞌoj 
tiꞌjjo bꞌaꞌn, a waja tuꞌn tkubꞌ nbꞌinchiꞌn. 
Atziꞌn iljo luꞌn, atzin jtzꞌol wejiꞌy, tuꞌn 
wajbꞌiꞌn te. 24 ¿Tzeꞌnxsila chin okiliꞌy? 
¿Altzila kye ktzaqpil weꞌy tojjo ojtxe 
nteꞌn, a nya bꞌaꞌn ntqanin tachbꞌil 
nxmilila, a nxi qꞌiꞌn weꞌy toj najin? 25 Me 
chjontex te qMan Dios; noq tuꞌn qAjaw 
Jesucrist, quꞌn a o tzaqpiꞌn weꞌy tjaqꞌ 
tkyaqiljo luꞌn.

At kabꞌe tumil te wey: Jun, a wanmiꞌn 
il tiꞌj tuꞌn tajbꞌiꞌn te Dios; tkabꞌ, quꞌn tuꞌn 
xjalqiꞌn, intinka toj joybꞌil tuꞌn il, tuꞌn 
nkubꞌ nbꞌinchiꞌn tzeꞌnku ntqanin tachbꞌil 
nxmilila, a ojtxe nteꞌn.

A qchwinqil tuꞌn Xewbꞌaj Xjan

8  1 Me atzin jaꞌlin, ntiꞌx jun kawbꞌil 
kujxix te jun majx kyibꞌajjo a at 

kymujbꞌil kyibꞌ tukꞌa Crist, a Jesús, quꞌn 
mi nchi anqꞌin tzeꞌnku ntqanin tachbꞌil 
kyxmilil, qalaꞌ tzeꞌnkuxjo taj Xewbꞌaj 
Xjan. 2 Quꞌn a tumil, a tzajnin tuꞌn 

Xewbꞌaj Xjan, ntzaj tqꞌoꞌn akꞌaj chwinqil 
qe, noq tuꞌn qmujbꞌil qibꞌ tukꞌa Crist, a 
Jesús, ex ma qo tzaqpaj tjaqꞌjo tumil tuꞌn 
il ex te kyimin. 3 Nlay qo klet tuꞌn ojtxe 
kawbꞌil, quꞌn ntiꞌ tumil tuꞌn tjapin bꞌaj 
quꞌn, noq tuꞌn tpajjo ojtxe qten nya bꞌaꞌn. 
Me atzin jaꞌlin, ma qo tzaqpaj tuꞌn qMan 
Dios, tuꞌn saj tqꞌoꞌn Tkꞌwal twutz txꞌotxꞌ, 
tuꞌn tok te xjal tzeꞌnku qe; me mix kubꞌe 
tiꞌj tuꞌn il; qalaꞌ tej tkyim te chojbꞌil qil, 
ma kubꞌ tiꞌj tkyaqil il tuꞌn. 4 Tuꞌntzin 
tjapin bꞌajjo t-xilin tumil ojtxe kawbꞌil, 
mina nqo bꞌet jaꞌlin tzeꞌnku ntqanin 
qxmilil, qalaꞌ tzeꞌnku taj Xewbꞌaj Xjan.

5 Quꞌn ayetziꞌn, a nchi bꞌet tzeꞌnkuxjo 
taj ojtxe kyten, ex oꞌkx nchi ximin 
tiꞌjjo nya bꞌaꞌn, a ntqanin kyxmilil. Me 
ayetziꞌn, a nchi bꞌet tzeꞌnkuxjo taj 
Xewbꞌaj Xjan, n-ok tilil kyuꞌn tzeꞌnku 
taj Xewbꞌaj Xjan. 6 Quꞌn qa noq oꞌkx 
s-ok qqꞌoꞌn qanmin tiꞌjjo qxmilil, qo xeꞌl 
tojjo najin te jun majx. Me qa ma tzꞌok 
qxoꞌn qanmin tiꞌjjo taj Xewbꞌaj Xjan, 
ktzajil qꞌoꞌn chwinqil te jun majx ex jun 
nukꞌbꞌil, a nlay bꞌajx. 7 Ayetziꞌn k-okil 
kyxoꞌnx kyanmin tiꞌjjo taj ojtxe kyten, 
ajqꞌojqe tiꞌj qMan Dios, quꞌn kykyꞌeꞌ 
tuꞌn tkubꞌ kynimin tkawbꞌil, ex nlay 
japin kyuꞌn. 8 Tuꞌnpetziꞌn, aye nchi bꞌet 
tzeꞌnkuxjo ntqanin tachbꞌil kyxmilil, mi 
ntzalaj Dios kyiꞌj.

9 Me ayetzin kyeꞌ mi nchi bꞌeta tzeꞌnkuꞌ 
ntqanin kyxmilila, qalaꞌ tzeꞌnkuxjo taj 
Xewbꞌaj Xjan, qa matxixix ten Xewbꞌaj 
Xjan toj kyanmiꞌn, quꞌn qa ntiꞌ Xewbꞌaj 
Xjan, a T-xew Jesucrist, toj kyanmiꞌn, 
nya te Cristqiꞌy. 10 Me qatzin qa najle 
Crist toj kyanmiꞌn, exla qa ma kyimjo 
kyxmilila tuꞌn tpaj kyila, me metzin 
kyanmiꞌn, ok k-anqꞌil te jun majx tukꞌa 
Dios, quꞌn tuꞌn ma tzꞌok tzꞌaqle twutz. 
11 Ex qa najle Xewbꞌaj Xjan toj kyanmiꞌn, 
kjawil anqꞌin kyxmilila tuꞌn, tzeꞌnku jatz 
anqꞌin te Crist, a Jesús, juntl majl kyxol 
kyimnin tuꞌn Xewbꞌaj Xjan, a T-xew 
qMan Dios.

12 Tuꞌnpetziꞌn erman, nya bꞌaꞌn tuꞌn 
qbꞌet tzeꞌnku ntqanin tachbꞌil qxmilil. 

13 Quꞌn qa ma kubꞌ qbꞌinchin ikyjo, ok qo 
xeꞌl toj najin te jun majx. Qalaꞌ il tiꞌj tuꞌn 
qbꞌet tzeꞌnkuxjo taj Xewbꞌaj Xjan, ex tuꞌn 
tkubꞌ qbꞌyoꞌn a tajbꞌil ojtxe qteꞌn, tuꞌn mi 
qox lipel tiꞌj, quꞌn qa ma bꞌantjo ikyjo, ok 
qo anqꞌil te jun majx. 14 Quꞌn kykyaqiljo 
nchi bꞌet tzeꞌnku taj Xewbꞌaj Xjan, 
ayetziꞌn tkꞌwal Diosjo. 15 Quꞌn a Xewbꞌaj 
Xjan ma txi qkꞌmoꞌn, nya noq tuꞌn qok 
te aqꞌnil te jun majx, ex tuꞌn qbꞌinchin 
tzeꞌnku ntqanin qxmilil. Quꞌn qa ikyjo, 
at qxobꞌil teꞌ kawbꞌil kujxix te Dios. 
Qalaꞌ, a Xewbꞌaj Xjan tzaj tqꞌoꞌn qoklin 
te tkꞌwal Dios. Tuꞌntzintzjo, nxi qqꞌmaꞌn 
te Dios: Ay ntatiꞌy, qo chiꞌ. 16 Quꞌn axjo 
Xewbꞌaj Xjan nqꞌmante te qanmin qa 
ma qo ok te tkꞌwal Dios. 17 Quꞌn qa ma 
qo ok te tkꞌwal Dios, at qoklin tiꞌjjo 
tkyaqil etzbꞌil o tzaj tqꞌmaꞌn, junx tukꞌa 
Crist. g Me il tiꞌj nej tuꞌn tikyꞌx quꞌn 
tzeꞌnku ikyꞌx te Crist tuꞌn. Tbꞌajlinxiꞌ 
ikyjo, ok qo jawil nimsin junx tukꞌa toj 
tqoptzꞌajiyil kyaꞌj.

Tkyaqil tchꞌiysbꞌin Dios ok kkletil
18-19 Atzin jaꞌlin, te weꞌy, tkyaqiljo 

n-ikyꞌx quꞌn tzaluꞌn twutz txꞌotxꞌ mixla 
chꞌin aku pon, tzeꞌnku a tqoptzꞌajiyil 
qMan Dios, a tzul, aj tjapin bꞌajjo qanbꞌil 
tkubꞌ twutz txꞌotxꞌ, ex aj tyekꞌajtz 
ankye qe tkꞌwal Dios twutzxix. 20 Quꞌn 
tkyaqiljo tchꞌiysbꞌin Dios ok tjaqꞌ 
tqanbꞌil, tuꞌn tqꞌayj, ex tuꞌn tkyim, me 
nya kyuꞌnx kyibꞌx, qalaꞌ tuꞌn tajbꞌil 
qMan Dios, noq tuꞌn tpaj il, teꞌ tok twutz 
txꞌotxꞌ. Me attaq jun qꞌuqbꞌil kꞌuꞌjbꞌaj, 
21 tuꞌn tjapin bꞌajjo qanbꞌil lo, ex tuꞌn 
tok tkyaqil tchꞌiysbꞌin tojxix tzaqpibꞌl 
manyor tbꞌanilxix te qMan Dios, a saj 
qꞌoꞌn kye tkꞌwal. 22 Quꞌn bꞌiꞌn quꞌn, qa 
jaꞌlin tkyaqil tchꞌiysbꞌin Dios ntꞌinin, ex 
n-ikyꞌx tuꞌn, tzeꞌnku n-ikyꞌx tchyoꞌn 
kꞌwal tuꞌn jun qya, aj tja qꞌiꞌn. 23 Ex nya 
oꞌkxjo tchꞌiysbꞌin Dios, qalaꞌ ikyxjo qe, 
exla qa ma tzaj tqꞌoꞌn Xewbꞌaj Xjan toj 
qanmin te jun kujsbꞌilte tiꞌj a ktzajil 
qkꞌmoꞌn toj kyaꞌj, nqo tꞌiꞌnin toj qanmin, 
ex nqo ayon tiꞌj tqꞌijil, tuꞌn t-xi tqꞌmaꞌn 

kywutzx tkyaqil xjal, qa o tzaj qꞌoꞌn 
qoklin te tkꞌwal Dios, ex tuꞌn tkotpit 
qxmilil tjaqꞌjo qanbꞌil. 24 Tej qklet, bꞌeꞌx 
qe qkꞌuꞌj tiꞌjjo etzbꞌil toj kyaꞌj, me naꞌm 
qkꞌmonte, quꞌn noqit oje, mitla nqo 
ayontltz tiꞌj. Quꞌn ¿Tiquꞌnil tuꞌn qayonl 
tiꞌjjo a atl? 25 Qalaꞌ a etzbꞌil nqo ayon tiꞌj, 
naꞌmx qetzinte. Tuꞌnpetziꞌn, il tiꞌj tuꞌn 
qayon tiꞌj tukꞌa tqꞌuqbꞌil qkꞌuꞌj.

26 Ex axjo Xewbꞌaj Xjan n-onin qiꞌj, 
tzeꞌn tten tuꞌn qnaꞌn Dios, quꞌn mi 
n-el qnikyꞌ teꞌ taj. Me atzin Xewbꞌaj 
Xjan nkubꞌsin twutz qiꞌj twutz qMan 
Dios tukꞌa tqꞌajqꞌojil twiꞌ, a nlay bꞌant 
qyolinte. 27 Me ante qMan, a Xpichꞌil 
qanmin, ex n-el tnikyꞌ te tnabꞌl Xewbꞌaj 
Xjan, quꞌn kubꞌsin twutz qiꞌj tzeꞌnkuxjo 
tajbꞌil qMan Dios kyiꞌjjo o chi ok te te.

Mix aꞌl aku tzꞌel paꞌnqe tiꞌj 
tqꞌaqꞌbꞌil tkꞌuꞌj qMan Dios

28 Bꞌiꞌn quꞌn qa ax Dios nkubꞌ 
bꞌinchinte tkyaqil, tuꞌn tel wen toj 
kychwinqiljo aye nchi ok kꞌuꞌjlinte, a 
ayeꞌ o chi ttxok tzeꞌnkuxjo t-xim. 29 Quꞌn 
tkyaqil nimil noq ojtzqiꞌnl tuꞌn Dios 
atxix naꞌmtaq tkubꞌ xkye tkyaqil, ex ax 
jaw skꞌoꞌnkye, tuꞌn kyok te tkꞌwal, ex 
tuꞌntzin tokjo Tkꞌwal, a Jesús, te tnejil 
kyxol tkyaqil nimil. 30 Ex ayeꞌ i jaw 
tskꞌoꞌn t-xe tnejil, ma chi ttxok, tuꞌn kyok 
te te. Ex ayetzin ẍi ttxok, i ok tqꞌoꞌn 
te tzꞌaqle twutz. Ex aye ẍi ok tqꞌoꞌn 
te tzꞌaqle, ma tzaj tqꞌoꞌn kyoklin toj 
tqoptzꞌajiyil kyaꞌj.

31 ¿Tzeꞌntzila quꞌn? Qa a Dios at 
qukꞌa, ¿Altzila kye aku tzꞌok meltzꞌajtz 
qiꞌj? 32 Quꞌn mipe xkubꞌ t-xkꞌaꞌyin te 
Diostz a Tkꞌwalku, quꞌn ma txi tqꞌoꞌn 
tuꞌn tkyim tuꞌn qpaj. ¿Nyaꞌpela ktzajil 
tqꞌoꞌntz tkyaqiljo at tajbꞌin qe junx tukꞌa 
Tkꞌwal? 33 A Dios o jaw skꞌoꞌnqe tuꞌn 
qok te tzꞌaqle twutz. ¿Ma atpela jun aku 
txi patinqe? 34 ¿Altzila kye jun aku ja 
yasintz qiꞌj? ¡Mix aꞌl! Quꞌn ate Crist o 
kyim, ex o jaw anqꞌin juntl majl kyxol 
kyimnin, ex lu at jaꞌlin toj kyaꞌj toj tman 
qꞌobꞌ qMan Dios, ex nkubꞌsin twutz qiꞌj. 

35 ¿Ma atpela jun aku tzꞌel paꞌnqe tiꞌjjo 
tqꞌaqꞌbꞌil tkꞌuꞌj Crist? ¿Ma apelaꞌ yajbꞌil, 
a n-ikyꞌx quꞌn, apelaꞌ bꞌis, ayepelaꞌ ajqꞌoj, 
tuꞌnpelaꞌ waꞌyaj, tuꞌnpelaꞌ ntiꞌ qxbꞌalin, 
tuꞌnpelaꞌ xobꞌajil, apelaꞌ kyimin? 36 Quꞌn 
ntqꞌmaꞌn toj Tuꞌjil Tyol Dios:

Tkyaqil qꞌij n-elje qiꞌja tuꞌn qkubꞌ 
bꞌyoꞌn, noq tuꞌn tpaja.

Ex nqo ok qꞌoꞌn tzeꞌnku tal rit nxi 
qꞌiꞌn toj bꞌiybꞌil. h

37 Me tojxix kykyaqiljo lo, ma kubꞌ 
kyiꞌj quꞌn, noq tuꞌn Crist, a kꞌuꞌjlinqo 
tuꞌn. 38 Tuꞌnpetziꞌn, qꞌuqle nkꞌuꞌja qa mix 
aꞌl jun aku tzꞌel paꞌnqe tiꞌj tqꞌaqꞌbꞌil tkꞌuꞌj 
qMan Dios: Exla qa ma qo kyim, exla 
qa itzꞌqo; exla qa kyuꞌn angel, exla qa 
kye taqꞌnil tajaw il; exla qa a at tzaluꞌn 
twutz txꞌotxꞌ jaꞌlin, exla qa a tzul kanin; 
exla qa tkyaqil wiq kyipin aꞌla. 39 Ex 
ikyxjo, mixla aꞌlx aku tzꞌel paꞌnqe tiꞌj 
Dios, jaꞌchaqxla otoꞌtz: Exla qa jawl, exla 
qa kubꞌl. Ntiꞌxla juntl tbꞌinchbꞌin Dios 
aku tzꞌel paꞌnqe tiꞌjjo tqꞌaqꞌbꞌil tkꞌuꞌj, a 
ma tzaj tqꞌoꞌn tuꞌn qAjaw Crist, a Jesús.

T-xnaqꞌtzbꞌil Pabl kyiꞌj aj Israel

9  1 Twutzxix kxel nqꞌmanjiꞌy luꞌn, 
quꞌn nimilqiꞌn tiꞌj Crist, ex nya noq 

njaw bꞌant wuꞌn, ex ax Xewbꞌaj Xjan toj 
wanmiꞌn nkujsinte qa twutzxixjo nyola 
luꞌn: 2 Qa nimx bꞌis nnaꞌn, ex tzunx 
nchyoꞌn wanmiꞌn 3 kyiꞌjjo nxjalila, aye 
wermana te nxeꞌchila. Quꞌn wajatlaꞌy 
tuꞌn woka te kyxel tjaqꞌ tqanbꞌil qMan 
Dios, ex tuꞌn wel paꞌn tiꞌj Crist, noqitla 
tuꞌn kykletku nxjalila, aye a naꞌmx 
kynimin, a junx tzajnin qyajila kyukꞌa. 
4 Quꞌn tyajil qtzan Israelqe, ex xi tkꞌmoꞌn 
Dios te Ttanim, ex najan Dios kyxol 
tukꞌa tkyaqil tqoptzꞌajiyil. Xi tqꞌoꞌn Dios 
tumil toj tkawbꞌil Moisés tuꞌn kykyijxjal 
toj wen tukꞌa, ex xi kykꞌmoꞌn kꞌulbꞌil toj 
tnejil ja te naꞌbꞌl Dios, ex jniꞌxjo otaq 
tzaj ttziyin Dios, tuꞌn t-xi tqꞌoꞌn kye. 5 Ex 
kꞌwalbꞌajqe kye tnejil qxeꞌchil, aye nmaq 
nimil tiꞌj Dios. Ex tuꞌntzin kyyajil ikyjo, 
itzꞌje Crist, a Dios, tAjaw Tkyaqil, nimxit 
tbꞌi te jun majx. Ikyxitjo.

6 Me mix kubꞌe kynimin aj Israel, a 
tqꞌma Dios kye. ¿Ma tuꞌntzin ikyjo, mi 
japin te Dios tuꞌn, tkyaqiljo tzaj ttziyin 
kye Ttanim? ¡Mina! Quꞌn nya tkyaqiljo, 
a el itzꞌje kyxol aj Israel toj tchibꞌjil, 
twutzxix aj Israelqe. 7 Ex nya tkyaqiljo, a 
el itzꞌje tiꞌj Abraham twutzxix tkꞌwalqe, 
quꞌn otaq tzaj tqꞌmaꞌn Dios te Abraham 
toj Tuꞌjil Tyol kyjaluꞌn: Noq tuꞌn Isaac 
ktenbꞌil tyajila. i

8 Tuꞌntziꞌn ikyjo, n-el qnikyꞌ te, qa mix 
aꞌl jun at toklin te tkꞌwal Dios noq tuꞌn 
t-xeꞌchil jaꞌ itzꞌje. Qalaꞌ oꞌkqexjo aye o 
chi itzꞌje tkabꞌ majin tzeꞌnkuxjo tqꞌma 
Dios. Aye xjal anetziꞌn at kyoklin twutz 
te twutzxix tyajil Abraham. 9 Quꞌn tej 
otaq chi tijin Abraham, ex ntiꞌtaql tumil 
tuꞌn tul jun kyal, xi tqꞌmaꞌn Dios kye: 
Tojjo qꞌij, a xi nqꞌmaꞌn, tzul itzꞌje jun tal 
Sara, a t-xuꞌjilach. j

Ex antza n-ele qnikyꞌ te, qa aku bꞌant 
tuꞌn Dios, tzeꞌnchaqxjo tajtz. 10 Quꞌn 
nya oꞌkxjo luꞌn; ex ikyxjo te Rebeca, i ul 
itzꞌje kabꞌe tal, kwaꞌchqe, tukꞌa tchmil, 
Isaac, a ojtxe qxeꞌchil. 11-12 Tej naꞌmxtaq 
kyitzꞌje, ex naꞌmxtaq tbꞌant chꞌin tiꞌ 
kyuꞌn, qa bꞌaꞌn mo minaj, xi tqꞌmaꞌn 
Dios te Rebeca: Ate itzikybꞌaj k-ajbꞌil te 
itzꞌinbꞌaj. k

Ikytziꞌn, bꞌiꞌn quꞌn, qa a Dios jaw 
skꞌoꞌnkye tzeꞌnkuxjo taj, ex nya tzeꞌnku 
kybꞌinchbꞌinxjal; qalaꞌ noq tuꞌn txokbꞌil, 
a kubꞌ t-ximin atxix naꞌmtaq tkubꞌ xkye 
tkyaqil. 13 Ex ikyx ntqꞌmaꞌn Diosjo toj 
Tuꞌjil Tyol: Ok nkꞌuꞌjliꞌn Israel, ex el 
wiꞌjliꞌn Esaú, aye tal Rebecach. l

14 Me qa tkyaqil nbꞌant oꞌkx tzeꞌnkuxjo 
ntqꞌmaꞌn Dios, akula txi qqꞌmaꞌn qa nya 
tzꞌaqle te Dios. Me ntiꞌx tumiljo xim lo, 
15 quꞌn tqꞌma Dios te Moisés kyjaluꞌn:

Kꞌwel nnajsin weꞌ til jun xjal, qa 
waja tuꞌn tkubꞌ nnajsiꞌn,

ex ktzajil qꞌaqꞌin nkꞌuꞌja tiꞌj jun xjal, 
qa waja tuꞌn ttzaj qꞌaqꞌin nkꞌuꞌja 
tiꞌjch. m

16 Ikytziꞌn, nya tuꞌn tajbꞌil, mo tuꞌn 
t-xim jun xjal, ex nya tuꞌn tbꞌinchbꞌin 
kkletile, qalaꞌ noq tuꞌn tqꞌaqꞌbꞌil tkꞌuꞌj 

qMan Dios. 17 Ex ntqꞌmaꞌn Dios toj Tuꞌjil 
Tyol te nmaq kawil toj txꞌotxꞌ te Egipto:

Ma jaw nskꞌoꞌn te tuꞌn tyekꞌit wipiꞌn 
tiꞌja,

ex tuꞌn tel tnikyꞌtzajiljo nbꞌiꞌy toj 
tkyaqil twutz txꞌotxꞌ. n

18 Quꞌn ate Dios at tqꞌaqꞌbꞌil tkꞌuꞌj 
tiꞌj jun xjal noq aꞌlchaqx kyetz, ex ax 
Dios aku txi kujsin te tanmin jun xjal, 
ex aꞌlchaqx kyetz, noq qa taj. 19 Akula 
tzaj tqꞌmaꞌn weꞌy: Qa ikytzjo, ¿Tiꞌtzin 
quꞌniltz n-ok tqꞌoꞌn Dios kypajxjal? 
¿Attzin jun aku txi lipetz tiꞌj Dios ikyjo, 
qa ax nxi kujsinte kyanminxjal? 20 Me, 
¿Tiꞌtzin toke te tuꞌn t-xoꞌn yol tiꞌj qMan 
Dios? Quꞌn ma akupela tqꞌma jun kꞌwil 
te bꞌinchilte, ¿Tiquꞌn ẍin kubꞌ tbꞌinchiꞌn 
ikyjo? o 21 ¿Ma nyapela at tokliꞌn 
bꞌinchil xoqꞌl, tuꞌn tkubꞌ tbꞌinchin noq 
tzeꞌnchaqku taj? Aku kubꞌ tbꞌinchin qa 
taj tuꞌn tkubꞌ tbꞌinchin jun kꞌwil tbꞌanilx 
wen, ex juntl noq te tkꞌwel tzꞌis.

22 Ikytzin te Diosjo. Taj tuꞌn tyekꞌin 
teꞌ tyabꞌ twiꞌ ex tkyaqil tipin kyukꞌa 
aye bꞌantnintaq kyiꞌj, tuꞌn kyxiꞌ toj 
najin. Me n-ikyꞌx tuꞌn, quꞌn n-ayon 
kyiꞌj tuꞌn kymeltzꞌaj. Me qatzin qa mi 
ẍi meltzꞌajxtz, kchi xeꞌl toj najin te jun 
majx. 23 Ex ikyx nbꞌantjo tuꞌn qukꞌa, tuꞌn 
tyekꞌinte tkyaqiljo tqoptzꞌajiyil, a awo 
bꞌantnin qiꞌj tuꞌn, noq tuꞌn tqꞌaqꞌbꞌil 
tkꞌuꞌj, tuꞌn qnajan tukꞌa te jun majx toj 
tqoptzꞌajiyil kyaꞌj.

24 Ma qo txoklajtz tuꞌn qMan Dios tuꞌn 
qok te Ttanim, exla qa Judiyqo ex qa 
mina. 25 Tzeꞌnku ntqꞌmaꞌn Dios toj Tuꞌj 
Oseas toj Tuꞌjil Tyol:

Ayetzin nya Ntanima, kchi tzajil 
ntxkoꞌn, tuꞌn kyok te Ntanima.

Ex ayetzin nya kꞌuꞌjlinqe wuꞌn, kchi 
okil nkꞌuꞌjliꞌnch. p

 26 Ex axsa jaꞌ qꞌumje: Nya Ntanimqiꞌy;
ex axsa k-okile qꞌoꞌn kybꞌi te tkꞌwal 

Dios itzꞌ. q
27 Ex ikyxjo kye aj Israel, tqꞌma Isaías 

kyiꞌj toj Tuꞌjil Tyol Dios:
Exla qa ma nintzxix kybꞌaj aj Israel 

tzeꞌnku tzꞌawin ttzi ttxuyil aꞌ,

me noqx jteꞌbꞌin kkletil.
 28 Quꞌn jun paqx japin bꞌaj te Dios Tyol 

twutz txꞌotxꞌ te jun majx. r
29 Ex tzeꞌnku tqꞌma Isaías ojtxe:

Noqit mi xkyij tqꞌoꞌne Dios, a tAjaw 
Tkyaqil, jteꞌbꞌin qyajil,

ikyqotlaꞌ tzeꞌnku tnam Sodoma ex 
Gomorra,
aye i kubꞌ yuchꞌj tuꞌn te jun majx. s

Aye aj Israel exsin Tbꞌanil 
Tqanil kolbꞌil

30 ¿Tiꞌtzin kqqꞌmaꞌbꞌil tiꞌj tkyaqiljo lo? 
Quꞌn qa aye xjal nya Judiyqe, a ntiꞌtaq 
tumil tuꞌn kyoktaq te Ttanim Dios, ex 
ntiꞌtaq tuꞌn kyok te tzꞌaqle twutz, ayetzin 
ma chi okjo noq tuꞌn kynimbꞌil. 31 Me 
ayetzin kyeꞌ Judiy, a kyajtaq tuꞌn kyok 
te Ttanim Dios, ex tuꞌn kyok te tzꞌaqle 
twutz, noq tuꞌn tjapin bꞌaj ojtxe kawbꞌil 
kyuꞌn, mi ẍi ok. 32 ¿Me tiꞌquꞌnil? Quꞌn 
kyajtaq tuꞌn tjapin bꞌaj kyuꞌn kyuꞌnx 
kyibꞌx, ex nya tuꞌn kynimbꞌil tiꞌj Kolil 
Jesucrist. Tiꞌjjo lo, i ok takpaj toj 
kychwinqil tiꞌj Jesús, a abꞌj te toljsbꞌil, 
33 tzeꞌnkuxjo tqꞌma Dios toj Tuꞌjil Tyol:

Kubꞌ nqꞌoꞌn jun abꞌj, tuꞌn kyja 
pitkꞌajxjal aj Judiy toj Sion,
ex jun piky, tuꞌn kyok takpaj tiꞌj.

Me alkyeꞌ knimil tiꞌj, nlay tzꞌel toj 
ttxꞌixewch. t

10  1 Erman, atzin wejiꞌy waj tukꞌa 
tkyaqil wanmiꞌn ex toj nnaꞌj 

Diosa, tuꞌn kykletjo nxjalila, aj Israel. 
2 Quꞌn ojtzqiꞌn wuꞌn, qa kyajxix tuꞌn 
kyxi lipe tiꞌj Dios, me noqtzin tuꞌn 
mikyxiꞌ tzeꞌnkuꞌ taj qMan. 3 Mi nxi 
kyqꞌon kyibꞌ tojjo tumil, tzeꞌnkuꞌ taj 
Dios, qalaꞌ el kyiꞌjlin t-xim tuꞌn kyok 
tzꞌaqle twutz. Ex nkyjyoꞌn juntl tumil 
tzeꞌn tten tuꞌn kyklet kyuꞌnx kyibꞌx 
noq tuꞌn kybꞌinchbꞌin, a tuꞌn tjapin bꞌaj 
tkawbꞌil Moisés kyuꞌn. 4 Me ntiꞌ tajbꞌiꞌn 
ojtxe kawbꞌil anetziꞌn tuꞌn qok te tzꞌaqle 
twutz qMan Dios. Quꞌn ate Crist ma tzꞌel 
qꞌinte tipin ojtxe kawbꞌil qibꞌaj, a awo 
ma qo nimin tiꞌj. Quꞌn a ojtxe kawbꞌil 
nqanintaq qiꞌj tuꞌn qkyim. 5 Quꞌn tqꞌma 

Moisés qa aku qo ok te tzꞌaqle twutz 
Dios tuꞌn tjapin bꞌaj tkawbꞌil quꞌn:

Ex atzin xjal qa ma japin bꞌaj tkyaqil 
kawbꞌil tuꞌn,

at tchwinqil te jun majx, chi 
Moisés. u

Me ntiꞌx jun njapin tuꞌn.
6 Me atzin teꞌ tuꞌn qok tzꞌaqle twutz 

qMan Dios noq tuꞌn qnimbꞌil, ntqꞌmaꞌn 
toj Tuꞌjil Tyol Dios:

Mi kubꞌ kyqꞌmaꞌn toj kyanmiꞌn,
¿Ankye kjawix toj kyaꞌj qꞌil tumil 

tuꞌn qklet? v
Quꞌn qa ma qo yolin ikyjo, nkubꞌ 

qqꞌmaꞌn nyakuj qa mix kꞌuꞌl Crist 
qꞌol tumil.

 7 Ex mi kubꞌ kyximiꞌn,
¿Ankye kꞌwelix toj kynajbꞌil 

kyimnin qꞌil tumil tuꞌn qklet?
Quꞌn qa ma qo yolin ikyjo, nkubꞌ 

qqꞌmaꞌn nyakuj qa mix jatz anqꞌin 
Crist kyxol kyimnin qꞌol tumil qe.

8 ¿Me tiꞌtzin ntqꞌmaꞌn Tuꞌjil Tyol Dios 
tiꞌjjo lo? Chiꞌ kyjaluꞌn:

Nqayin taꞌ Tumil kyukꞌiy.
Ex ayexa chi kꞌwel qꞌmante tuꞌn 

kytziꞌy, ex toj kyanmiꞌn. w
Me atzin tumiljo lo tiꞌjjo Tbꞌanil 

Tqanil kolbꞌil, a nqyoliꞌn: 9 Qa ma kubꞌ 
tqꞌmaꞌn tuꞌn ttziꞌy ex toj tchwinqila, qa 
a Jesús tAjawa; ex qa ma txi tnimiꞌn 
toj tanmiꞌn qa jatz anqꞌintl Jesús 
kyxol kyimnin tuꞌn qMan Dios te 
chojbꞌil tila, ok kletila. 10 Quꞌn noq tuꞌn 
qanmin, kxele qnimin tuꞌn qok tzꞌaqle 
twutz qMan Dios. Ex tuꞌn qtzi ex tuꞌn 
qchwinqil kꞌwele qyekꞌine qa a Jesús 
qAjaw, tuꞌn qklet tuꞌn. 11 Quꞌn ntqꞌmaꞌn 
toj Tuꞌjil Tyol Dios kyjaluꞌn: Alkye knimil 
tiꞌj, nlay tzꞌel toj ttxꞌixew. x

12 Quꞌn junx kyoklinxjal kykyaqil twutz 
qMan; qa Judiy, mo minaj. Quꞌn junchꞌin 
tAjaw Tkyaqil kyibꞌaj kykyaqilxjal, ex 
nxi tqꞌoꞌn tkyꞌiwbꞌil kyibꞌaj kykyaqiljo 
nchi kubꞌsin kywutz te. 13 Quꞌn ikytziꞌn 
ntqꞌmaꞌn toj Tuꞌjil Tyol Dios kyjaluꞌn: 
Kykyaqiljo nchi kubꞌsin kywutz te qMan 
Dios tuꞌn kyklet, ok kchi kletilch. y

14 ¿Me tzeꞌntzin tten aj kykubꞌsin 
kywutz te Dios, qa naꞌm kynimin tiꞌj? 
¿Ex tzeꞌntzin tten tuꞌn kynimin tiꞌj, qa 
naꞌm kybꞌinte Tqanil? ¿Ex tzeꞌntzin 
tten tuꞌn kybꞌinte, qa mix aꞌl xi qꞌmante 
Tbꞌanil Tqanil kye? 15 ¿Ex tzeꞌntzin tten 
tuꞌn t-xi qꞌmaꞌn Tqanil, qa mix aꞌlx xi 
chqꞌonkye? Ikytziꞌn tzeꞌnku ntqꞌmaꞌn toj 
Tuꞌjil Tyol Dios: Tbꞌanilxix kyuliljo aye 
nchi qꞌmante Tbꞌanil Tqanil kolbꞌil. z

16 Me nya tkyaqilxjo ma kubꞌ kynimin 
a Tbꞌanil Tqanil kolbꞌil, quꞌn ikytziꞌn 
tzeꞌnku tqꞌma Isaías toj Tuꞌjil Tyol Dios:

Ay wAjaw, ¿Ma atpela aꞌla ma txi 
bꞌiꞌn teꞌ Tbꞌanil Tqanila, a ma txi 
qqꞌmaꞌn? a

17 Quꞌn nqo klet qa ma txi qbꞌiꞌn, ex qa 
ma txi qnimin Tbꞌanil Tqanil tiꞌj Crist.

18 ¿Mipela xkybꞌi tkyaqil xjal Tbꞌanil 
Tqanil kolbꞌil? Matxi, quꞌn ikytziꞌn 
ntqꞌmaꞌn Tuꞌjil Tyol Dios:

Ma tzꞌel tqꞌajqꞌojil twiꞌ tkyaqil 
tchꞌiysbꞌin qMan Dios toj tkyaqil 
twutz txꞌotxꞌ.

Ex a Tqanil ma kanin kyukꞌa 
kykyaqil xjal. b

19 Tuꞌnpetziꞌn, ¿Ma naꞌmpetzila tel 
kynikyꞌ aj Israel te? Matxi, quꞌn tnejilxix 
tqꞌma Moisés toj Tuꞌjil Tyol Dios:

Ex kchi okil nqꞌoꞌn toj xkyꞌaqbꞌil tiꞌj 
juntl tnam, a nya Ntanimach.

Ex kchi qꞌojlila tiꞌj juntl tnam, a ntiꞌ 
tnabꞌl toj kywutza. c

20 Ex ikyxjo tqꞌma Isaías kujxix wen:
Me ayetziꞌn a mi nchi jyontaq wiꞌja, 

ma chin kneta kyuꞌn.
Ex ma txi nyekꞌin wibꞌa kye, a mi 

nchi qanlajtaq wiꞌjach. d
21 Me nyolin Isaías kyiꞌj aj Israel kyjaluꞌn:

Tkyaqil qꞌij nchin txokiꞌn kyiꞌjjo 
xjal, a kykyꞌeꞌ tuꞌn kynimin, ex 
xmiletzꞌqech. e

A twutzxix Ttanim qMan Dios

11  1 Atzin jaꞌlin, ¿Mapela tzꞌel tiꞌjlin 
te qMan Diosjo Ttanim te jun 

majx, ayeꞌ aj Judiy? ¡Mina! Quꞌn ikyqinx 
wejiꞌy, aj Judiyqiꞌn, ex antza tzajnin 

nyajila tiꞌj Abraham ex tiꞌjjo chꞌuq xjal, 
a tzajnin tiꞌj Benjamín, a tkꞌwal Israel. f 
Me nya ma chin el tiꞌjlin Dios. 2 Quꞌn 
atxix naꞌmtaq tkubꞌlin xkye tkyaqil, ax 
Dios o jaw skꞌoꞌnkye aj Judiy, tuꞌn kyok 
te Ttanim, ex nya o chi el tiꞌjlin. ¿Ma 
miꞌtzin bꞌiꞌn kyuꞌn tzeꞌnku ntqꞌmaꞌn 
Tuꞌjil Tyol Dios, tej tyolbꞌin Elías kyiꞌj aj 
Judiy toj tnaꞌj Dios? Chiꞌ kyjaluꞌn:
 3 Ay wAjaw, aye tsanjila, ma chi kubꞌ 

kybꞌyoꞌn aj Judiy,
ex ma chi kubꞌ kyyuchꞌin t-altara,

a jaꞌ nkubꞌe patit oyaj ex chojbꞌil 
il twutza.

Ex njunalxa ma chin kyij ten,
ex kyaj tuꞌn nkubꞌ kybꞌyoꞌn. g

4 Me xi ttzaqꞌwin Dios:
O tzꞌel npaꞌnjiꞌy wuq mil ichin,

aye bꞌajxi chi kꞌuline twutz juntl 
dios, a Baal tbꞌi. h

5-6 Atziꞌn jaꞌlin; ma kyij jun jteꞌbꞌin 
kybꞌaj aj Judiy, aye skꞌoꞌnqexix 
tuꞌn t-xtalbꞌil qMan Dios, ex nya 
tuꞌn kybꞌinchbꞌin. Quꞌn noqit tuꞌn 
kybꞌinchbꞌin, matla chi klettz kyuꞌnx 
kyibꞌx, ex ntiꞌtla tajbꞌintzjo t-xtalbꞌil 
qMan Dios.

7 ¿Tzeꞌntziꞌntz ikyjo? Mi xknet kyuꞌn 
aj Judiy tuꞌn kyok te tzꞌaqle twutz Dios, 
ex ma txi kujix kyanmin. Me ayetzin 
skꞌoꞌnqe tuꞌn qMan, ma chi ok te tzꞌaqle 
twutz, noq tuꞌn t-xtalbꞌil, 8 tzeꞌnku 
ntqꞌmaꞌn Tuꞌjil Tyol Dios:

Ex ax Dios ok jpunte kynabꞌl,
tuꞌn mi tzꞌel kynikyꞌ te,

ex ax xi kujsinte kyanmin,
tuꞌn mi kynaꞌye,

ex ok tjpun kyẍkyin,
tuꞌn mi kybꞌiye.

Tzeꞌnx kyten jaꞌlin. i
9 Ex ikyxjo tqꞌma David toj Tuꞌjil Tyol 

Dios:
Noqit axjo kyikyꞌsbꞌil nintz qꞌij kubꞌ 

toj kybꞌe,
tuꞌn kybꞌaj jaw takpaj tiꞌj,
ex tuꞌn tbꞌaj kyjtzꞌoꞌn kyibꞌ toj,
ex tuꞌn kykyij tjaqꞌ tkawbꞌil Dios 

kujxix wen.

 10 Noqit tzaj yupj toj kywutz,
tuꞌntzin mi kylaꞌye,

ex atzintlaꞌ ttzkyel kyiꞌj kyij kꞌoweꞌ 
tjaqꞌ kyiqitz te bꞌisbꞌajil te jun 
majx. j

A kolbꞌil kye nya Judiyqe
11 Tuꞌn ẍi kubꞌ tzꞌaq aj Judiy toj 

tkyaqiljo lo, ¿Mapela chi kubꞌxtz te jun 
majx tiꞌj kynimbꞌil? ¡Mina! Me tuꞌn s-el 
kyiꞌjlin aj Judiy qMan Dios, ex tuꞌntzin 
tjaw chyoꞌn kyanmin, bꞌeꞌx tzaj tqꞌoꞌn 
Dios kolbꞌil kye nya Judiyqe. 12 Tuꞌntzin 
tej kykubꞌ tzꞌaq aj Judiy, bꞌeꞌx tzaj tqꞌoꞌn 
qMan Dios kolbꞌil kye txqantl, aye 
nya Judiyqe. Exsin qa nimx tkyꞌiwbꞌil 
qMan Diostz tzaj kyibꞌaj kykyaqil xjal 
tuꞌn ikyjo, ¿Mixla yaꞌtzjo aj kymeltzꞌaj 
aj Judiy tuꞌn kyok te Ttanim Dios junx 
kyukꞌaꞌ txqantl xjal, a nya Judiyqe?

13 At jun nyola kyukꞌiy, ayiꞌy nya 
Judiyqiꞌy, quꞌn ma tzaj tqꞌoꞌn Dios 
wokliꞌn te tsanjil kyxola. Tuꞌnpetziꞌn, 
tokxix tilil wuꞌn toj waqꞌiꞌn, 14 quꞌn 
wajatlaꞌy tuꞌn kyklet junjun nxjalila, 
tuꞌntzintla aj kyok kaꞌyiꞌn kyuꞌn, aj 
kyoka te Ttanim Dios, bꞌeꞌx tuꞌn tjaw 
chyoꞌn kyanmin, ex tuꞌn kyok lipe kyiꞌja 
tuꞌn kyklet. 15 Quꞌn noq tpajlin ẍi el iꞌjlin 
Judiy tuꞌn Dios, tkyaqil nimil nya Judiy 
ma kyij toj wen tukꞌa Dios. Me noqit 
chi meltzꞌaj, manyorxitla kyꞌiwbꞌilx tuꞌn 
qMan Dios tibꞌaj tkyaqil nimil Judiy ex 
nya Judiy, exsintla jun anqꞌbꞌil kyxol 
kyimnin. 16 Quꞌn te Abraham te qMan 
Dios teꞌ, ex ok te xjanxix, junx kyukꞌa 
txqantl tnejil kyxeꞌchil aj Judiy. Exsin 
ikyqex kye txqantl aj Judiy kchi okil 
xjanxix. Ikytziꞌn tzeꞌnku jun tze; qa bꞌaꞌn 
tlokꞌ, il tiꞌj tuꞌn kyel tqꞌobꞌ bꞌaꞌn.

17 Quꞌn ayetzin kye aj Judiy tzeꞌnqekuꞌ 
tqꞌobꞌ jun wiq tqan lobꞌj tbꞌanilxix wen, 
ex ayetzin kye aj nya Judiyqiꞌy tzeꞌnqeku 
tqꞌobꞌ jun tqan lobꞌj toj kꞌuꞌl. Ikyqetziꞌn 
aj Judiy, ayeꞌ mi xkubꞌ kynimin, bꞌeꞌx ẍi 
ok xikybꞌita te kyxel. Atzin jaꞌlin, nchi 
anqꞌin tiꞌjjo tlokꞌ tnejil tqan lobꞌj, ex 
tuꞌnxjo anetziꞌn ate kychwinqila. 18-19 Me 

mi jaw kynimsin kyibꞌa kyibꞌajjo aj 
Judiy, quꞌn akula kyqꞌmay: Ma chi el 
txꞌemit kye aj Judiy, ex ma qo oka te 
kyxel toj Tkawbꞌil Dios, qa chi chijiꞌy. 
Nya bꞌaꞌn kyxima ikyjo, quꞌn nyaqe kyeꞌ 
nchi kaꞌchin te tlokꞌ tze; qalaꞌ a tlokꞌ tze 
nkꞌaꞌchin kyiꞌja. 20 Quꞌn noq tuꞌn mix 
kubꞌe kynimin kye aj Judiy ja ẍi ele 
txꞌemite, ex ayetzin kyeꞌ ma chi ok te 
kyxel noq tuꞌn kynimbꞌila. Tuꞌnpetziꞌn, 
mi kyjaw kynimsin kyibꞌa, qalaꞌ 
kyajsintz tiꞌj kyanmiꞌn, quꞌn ex ikyxjo 
aku chi el txꞌemita. 21 Quꞌn qa ma chi el 
ttxꞌeꞌmin Dios aj Judiy, aye tqꞌobꞌku tqan 
lobꞌj, ex ikyxjo kyeꞌ, ¿Tin quꞌniltz nlay 
chi el txꞌemin kyeꞌ, qa ma tzꞌel kyiꞌjliꞌn?

22 Quꞌn tzꞌelku kynikyꞌa te: Wenxix 
te Dios kyukꞌaꞌ waꞌlqe toj kynimbꞌil; me 
kujxix kyukꞌa nchi kubꞌ tzꞌaq. Ex ayetzin 
kyeꞌ, il tiꞌj tuꞌn tkubꞌ kybꞌinchinjiꞌy wen, 
ex tuꞌn kyxi lipeꞌy tiꞌj qMan Dios, quꞌn qa 
mina, ex ikyx kyejiꞌy aku chi el txꞌemiꞌn 
tuꞌn. 23 Ex ikyxjo kye aj Judiy, qa ma chi 
meltzꞌaj, kchi kꞌwel xikybꞌin juntl majl, 
quꞌn at te Dios tipin tuꞌn tbꞌantjo ikyjo tuꞌn. 
24 Quꞌn qa ayiꞌy nya Judiyqiꞌy, ma chi el 
txꞌemiꞌn tiꞌj jun toj kꞌul tqan lobꞌj, tuꞌn kyok 
xikybꞌiꞌn tiꞌj jun toj ja tqan lobꞌj, a mixsin 
yaꞌtzjo kyeꞌ, ayeꞌ tqꞌobꞌkuxix tqan lobꞌj, 
ayeꞌ aj Judiy, qa ma chi meltzꞌaj, chi okil 
xikybꞌin tiꞌjxixjo ttxuyil tbꞌanil tqan lobꞌj.

Ok kchi kletil aj Judiy
25 Ayiꞌy werman, waja tuꞌn tel 

kynikyꞌa teꞌ yol ewintaq ojtxe, tuꞌntzin 
mi tzꞌok kyqꞌoꞌnexix kyibꞌa te aj 
nabꞌl: Ayetziꞌn junjun aj Judiy ma kubꞌ 
kychꞌuẍsin kyanmin, nya te jun majx; 
qalaꞌ noq tuꞌn tjapin bꞌaj kybꞌaja, aye nya 
Judiyqiy, toj kynimbꞌil. 26 Ajtzin tbꞌajjo 
ikyjo, kykyaqilx aj Israel kchi kletil, 
tzeꞌnku ntqꞌmaꞌn Tuꞌjil Tyol Dios:

Tzul Kolil toj Sion qꞌol tzaqpibꞌl kye 
aj Judiy.

Ex k-elil paꞌn tkyaqil nya wen kyiꞌj 
aj Israel. k

 27 Atzin wejiꞌy Nyol kyijlin bꞌant tiꞌj 
kyukꞌa, aj tel wiꞌn kyilch. l

28 Aye xjal aj Judiy i ok ajqꞌoj tiꞌjjo 
Tbꞌanil Tqanil kolbꞌil, noq tuꞌn xi qꞌoꞌn 
tumil kolbꞌil kyeꞌy, ayiꞌy nya Judiyqiꞌy. 
Me kꞌuꞌjlinqe tuꞌn qMan Dios, quꞌn ax 
jaw skꞌoꞌnkye atxix ojtxe kyukꞌa tnejil 
kyxeꞌchil. 29 Quꞌn tkyaqiljo o tzaj tqꞌoꞌn 
Dios, nlay tzꞌel tiꞌn; ex a txokbꞌil tuꞌn 
kyok te Ttanim, nlay txꞌixpit. 30 Quꞌn 
ikytzin tzeꞌnku kyeꞌ ojtxe. Ma tzꞌel 
kyiꞌjliꞌn Dios. Me tzaj qꞌaqꞌin tkꞌuꞌj Dios 
kyiꞌja, noq tuꞌn mix kubꞌe kynimin aj 
Israel. 31 Exsin ikyxjo jaꞌlin, ma tzꞌel 
kyiꞌjlin aj Israel Dios, tuꞌn ttzaj qꞌaqꞌin 
tkꞌuꞌj kyiꞌj, ikyxjo tzeꞌnku kyeꞌ. 32 Quꞌn 
tkyaqil xjal o tzꞌok tqꞌoꞌn Dios tjaqꞌ 
tqanbꞌil, tuꞌn tel kyiꞌjlin, ex tuꞌn ntzaj 
qꞌaqꞌinl tkꞌuꞌj Dios kyiꞌj kykyaqil xjal 
tuꞌntzintla kyklet, aye aj Judiy ex nya 
Judiy.

33 Ntiꞌ juntl tzeꞌnku te qMan Dios. 
Quꞌn nimxla taꞌye t-xilin tnabꞌl ex 
jniꞌ tojtzqibꞌl. Nlayxla tzꞌel qnikyꞌ te 
jniꞌ t-ximbꞌitz; nlayxla tzꞌel pjetjo jniꞌ 
tkawbꞌil; ex nlayxla bꞌant xpichꞌit tkyaqil 
tumil quꞌn. 34 ¿Ma atpela jun n-el tnikyꞌ 
tiꞌjjo tnabꞌl qAjaw? Ex ¿Ma atpela jun o 
tzaj xnaqꞌtzinte? m 35 Ex ¿Ma atpela jun o 
txi qꞌoꞌnte chꞌin te qAjaw, tuꞌntzintla tzaj 
tqꞌoꞌn t-xel? 36 Quꞌn tkyaqilx antza ntzaje 
te qMan Dios, ex ax kubꞌ bꞌinchinte 
tkyaqil, ex ax tAjaw Tkyaqil. Nimxit tbꞌi 
qMan Dios te jun majx. Ikyxitjo.

Tzaj tqꞌoꞌn Dios toklin junjun nimil

12  1 Ayiꞌy werman, nimxix 
nqꞌaqꞌin tkꞌuꞌj qMan Dios kyiꞌja. 

Tuꞌnpetziꞌn, nchin kubꞌsin nwutza 
kyeꞌy, tuꞌn t-xi kyqꞌonjiꞌy kyxmilila te 
tzeꞌnku jun oyaj itzꞌ, xjanxix ex tbꞌanilx 
twutz qMan Dios. Quꞌn atziꞌn tumil 
kykꞌulbꞌiljiꞌy luꞌn, twutzxix ex tojxix 
tumil. 2 Ikytziꞌn, mi chi ok lipeꞌy tiꞌjjo 
kynabꞌlxjal tzaluꞌn twutz txꞌotxꞌ; qalaꞌ 
kytxꞌixpinks kynabꞌla, tuꞌntzin ttxꞌixpitjo 
kychwinqila, tuꞌn tokjo kynabꞌla saqxix 
wen. Quꞌn ikytzin k-elile kynikyꞌjiꞌy te 
tajbꞌil qMan Dios, a tbꞌanilx, a tzꞌaqlexix, 
a ntzalaj Dios tiꞌj.

3 Noq tuꞌn t-xtalbꞌil qMan Dios, ma tzaj 
qꞌoꞌn wokliꞌn tuꞌn t-xi nqꞌmaꞌn kyeꞌy, tuꞌn 
mix aꞌl jun, jaw tnimsin tibꞌ kywutzjo 
txqantl; qalaꞌ teyilex te junjun tuꞌn tkubꞌ 
t-ximin tojxix tumil, tzeꞌnkuxjo tnimbꞌil 
o tzaj tqꞌoꞌn Dios. 4 Quꞌn ikytziꞌn tzeꞌnku 
qe, at jun qxmilil, ilaꞌ elnin; ex nya ax 
toklin junjun. n 5 Ikytzin qteꞌn, ma nintz 
qbꞌaj, me ma tzaj qꞌoꞌn qoklin tuꞌn qok te 
junxchꞌin qxmilil, a t-xmilil Crist. 6 Quꞌn 
teyilex te junjun toklin ma tzaj qꞌoꞌn 
tzeꞌnkuxjo taj qMan Dios, tuꞌn t-xtalbꞌil. o 
Tuꞌnpetziꞌn, qa ma tzaj tqꞌoꞌn Dios qoklin 
tuꞌn qyolin Tyol, qbꞌinchinku tzeꞌnkuxjo 
qnimbꞌil ma tzaj tqꞌoꞌn. 7 Ex qa ma 
tzaj tqꞌoꞌn tuꞌn qajbꞌin kye txqantl, qo 
okin bꞌaꞌnxix; ex qa ma tzaj tqꞌoꞌn tuꞌn 
qxnaqꞌtzin, qqꞌonk tilil, tuꞌn qxnaqꞌtzin 
wen. 8 Qa ma tzaj qꞌoꞌn tuꞌn qoksin 
kykꞌuꞌj txqantl, bꞌaꞌn tuꞌn tok tilil quꞌn; 
qa ma tzaj qꞌoꞌn qoklin tuꞌn qsipin chꞌin 
tiꞌjjo at qe, qqꞌonx tukꞌa tkyaqil qanmin. 
Ex qa ma tzaj qꞌoꞌn qoklin te nejinel, 
bꞌaꞌn tuꞌn tjapin bꞌajx quꞌn toj tumil; 
ex qa ma tzaj qꞌoꞌn qoklin tuꞌn tqꞌaqꞌin 
qkꞌuꞌj tiꞌj jun qukꞌa, qꞌaqꞌinx qkꞌuꞌj tukꞌa 
tzaljbꞌil.

¿Tzeꞌntzin tuꞌn qbꞌete toj tumilxix?
9 Kykꞌuꞌjlink kyibꞌa kyxolxa, nya 

tukꞌa kabꞌe kykꞌuꞌja. Kyiꞌjlemiljiꞌy 
tkyaqiljo nya wen, ex chi lipeka tiꞌjjo 
wen. 10 Qꞌaqꞌinx kykꞌuꞌja kyxolxa nyakuj 
kyitzꞌin kyibꞌa, ex kyqꞌonxa ambꞌil te 
juntl, tuꞌn tkubꞌ kynimin kyibꞌa kyxolxa. 
11 Kyqꞌonka tilil tiꞌj kynimbꞌila, ex mi 
chi kubꞌ numja. Qalaꞌ chi ajbꞌinxita te 
qAjaw tukꞌa tkyaqil kyanmiꞌn. 12 Chi 
tenxita toj tzaljbꞌil, tuꞌn qꞌuqbꞌil kykꞌuꞌja 
at; ex chi ayonxita tajbꞌil qMan, qa 
ma tzaj jun tiꞌ kyiꞌja. Ex kukxit chi 
naꞌnjiꞌy Dios. 13 Chi oniꞌn kyiꞌjjo nimil, 
ayeꞌ atx taj kye. Ex kyxkꞌaminqekujiꞌy 
toj kyjaꞌy aye nchi kanin qꞌolbꞌil kyeꞌy. 
14 Mi txiꞌ kyqaniꞌn qanbꞌil kyibꞌajjo nchi 
bꞌinchin mibꞌin kyiꞌja, qalaꞌ kyqaninxa 
tkyꞌiwbꞌil Dios kyibꞌaj. p 15 Chi tzalajxa 
kyukꞌa nchi tzalaj; ex chi oqꞌa kyukꞌa 

nchi oqꞌ. 16 Chi tenxixa tukꞌa nukꞌbꞌil 
kyxolxa. Mi jaw kynimsin kyibꞌa, q ex 
mi chi tzaj txꞌixwiꞌy tuꞌn tok kymujbꞌin 
kyibꞌa kyukꞌa tal mutxin xjal. 17 Mi kubꞌ 
kybꞌinchiꞌn nya wen kyiꞌjjo aye nchi 
bꞌinchin nya wen kyiꞌja; qalaꞌ kyqꞌonka 
tilil, tuꞌn kybꞌinchintejiꞌy wen twutz 
tkyaqil. 18 Kyqꞌonka tilil, tuꞌn kyjyon 
tumil tuꞌn kyanqꞌiꞌn tukꞌa jun nukꞌbꞌil 
kyukꞌa kykyaqil xjal. 19 Ayiꞌy werman, 
kꞌuꞌjlinqiꞌy wuꞌn; mi txi kyqꞌoꞌn t-xeljo 
nya wen tukꞌa nya wen; qalaꞌ kyqꞌonkja 
tukꞌa Dios, quꞌn ate Dios kkawil. Quꞌn 
ikytziꞌn ntqꞌmaꞌn toj Tuꞌjil Tyol Dios:

Quꞌn ayin weꞌ at woklin tuꞌn 
nkawiꞌn;

ex wukꞌa weꞌ kxelile, chi qAjaw. r
20 Quꞌn ikyxjo ntqꞌmaꞌn:

Qa at waꞌyaj tiꞌj tajqꞌoja, qꞌonxa 
twach.

Ex qa at kꞌwaj tiꞌj, qꞌonxa tkꞌwaꞌch.
Qatzin qa ma bꞌantjo luꞌn ikyjo, 

ktzajil tbꞌis, ex ktzajil txꞌixwe. s
21 Mi txi kyqꞌoꞌn kyibꞌa tuꞌn tkubꞌ 

kyiꞌja tuꞌn nya bꞌaꞌn; qalaꞌ ate nya 
bꞌaꞌn tuꞌn tkubꞌ tiꞌj, tuꞌn wen nkubꞌ 
kybꞌinchiꞌn.

13  1 Kyqꞌonx kyibꞌa tjaqꞌ kawil tzaluꞌn 
twutz txꞌotxꞌ, quꞌn tuꞌn ntiꞌ jun 

kawbꞌil, a nya tuꞌn Dios; ex tkyaqil kawil, 
ax Dios qꞌolte kyoklin. 2 Tuꞌnpetziꞌn, qa 
at jun xjal mi nkubꞌ tnimiꞌn kawbꞌil, n-el 
tiꞌjliꞌn a tkubꞌ tuꞌn Dios. Ex ankyeꞌ nkubꞌ 
tbꞌinchin ikyjo, ax n-ok aj paj tiꞌjx, ex 
kkawil Dios tiꞌj. 3 Quꞌn aye kawil nya tuꞌn 
kykawin kyiꞌjjo nchi bꞌinchin wen; qalaꞌ 
kyiꞌjjo nya wen nkybꞌinchin. Tuꞌnpetziꞌn, 
qa taj te tuꞌn mi txi kawiniꞌy tuꞌn kawil, 
bꞌinchinkutzinjiꞌy wen, ex axte kawil 
k-yolil tiꞌja qa wena, 4 quꞌn tkubꞌ tuꞌn 
qMan Dios tuꞌn tajbꞌin te. Me qatzin qa 
mina xkubꞌ tnimiꞌn, kxel kawin tuꞌn, quꞌn 
nya noq tokku te kawil; qalaꞌ ax Dios 
qꞌolte tuꞌn tkawin kyiꞌjjo kykyaqil nchi 
bꞌinchin nya wen. 5 Tuꞌnpetziꞌn, il tiꞌj tuꞌn 
tokx kyqꞌoꞌn kyibꞌa tjaqꞌ kawbꞌil, nya noq 
oꞌkx tuꞌn mi cheꞌxe kawiniꞌy tuꞌn, qalaꞌ 
ikytzin ikyx tumiljo.

6 Tuꞌnpetziꞌn, kychjonxjiꞌy tkyaqil wiq 
kꞌaybꞌil kye kawil, quꞌn aye kawil nchi 
ajbꞌin te Dios, ex at kyoklin tiꞌjjo aqꞌuntl 
lo. 7 Ex kychjonxjiꞌy tkyaqil kykꞌasa, jaꞌ 
kꞌasbꞌinaqiꞌy, tzeꞌnku chojbꞌil te kawil, 
ex jniꞌ kꞌaybꞌil. Ex qa at jun at toklin tuꞌn 
tkubꞌ nimit, kyniminkuy. t

8 Mi chi anqꞌiꞌn noq tuꞌn txꞌex, me 
at jun kykꞌasa; noq tuꞌn kykꞌuꞌjlin te 
kyibꞌa kyxolxa. Quꞌn alkye nkꞌuꞌjlin tiꞌj 
tukꞌa, tuꞌntzintzjo njapin tkyaqiljo tajbꞌil 
qMan Dios tuꞌn, a tzeꞌnku ntqꞌmaꞌn toj 
ojtxe kawbꞌil. 9 Quꞌn ntqꞌmaꞌn kawbꞌil 
tuꞌn mi kyꞌaꞌjiniy, u ex mi bꞌiyiꞌn, v ex mi 
tzꞌelqꞌiꞌn, w ex mi ja bꞌant jun yol tuꞌn tiꞌj 
juntlch, x ex mi pon tkꞌuꞌja tiꞌjjo kyexjal. y 
Quꞌn tkyaqiljo luꞌn ex jniꞌ txqantl 
kawbꞌil npon bꞌaj noq tukꞌa nukꞌbꞌil lo: 
Tuꞌn tok kykꞌuꞌjliꞌn kykyaqil kyxjalila 
tzeꞌnkuxjo kyeꞌ. z 10 Ankye nkꞌuꞌjlin kyiꞌj 
tukꞌa, nlay kubꞌ tbꞌinchin jun nya bꞌaꞌn 
kyiꞌj. Atzintza njapine bꞌajjo t-xilin ojtxe 
kawbꞌil quꞌn, tuꞌn qkꞌuꞌjlin te qibꞌ.

11-12 Toj tkyaqiljo lo, tzꞌeltzin kynikyꞌa 
tiꞌj tqꞌijil jaꞌlin, quꞌn o qo klet, ex chꞌix 
tul qAjaw qꞌilqe te jun majx. Tuꞌnpetziꞌn, 
kyqꞌonktziꞌn tilil, tuꞌn kyjaw sakꞌpaja 
toj kynimbꞌila. Quꞌn tkyaqiljo il chꞌix 
tjapin bꞌaj, tzeꞌnku jun qnikyꞌin, aj ttzaj 
t-xe kyaꞌj. Tuꞌn ikyjo, kytzaqpinkjtzinjiꞌy 
tkyaqil taqꞌnbꞌin qxopin, a bꞌinchj il, ex 
kyktxunk kyibꞌa tukꞌa taqꞌnil spikyꞌin, 
a tajbꞌil qMan, tzeꞌnku jun xoꞌl qꞌaqꞌ at 
xbꞌalin ex tkxbꞌil te joybꞌil qꞌoj. 13 Qo 
bꞌet-xix toj tumil ex toj spikyꞌin, nya noq 
tuꞌn qloꞌn, tuꞌn qtxꞌujte, tuꞌn qkyꞌaꞌjin, 
ex jniꞌ tzeqbꞌil, ex tuꞌn qqꞌojin, ex tuꞌn 
tloꞌchj qkꞌuꞌj. 14 Qalaꞌ tuꞌn tyekꞌin qAjaw 
Jesucrist toj qchwinqil, tzeꞌnku jun 
xbꞌalin saq tok qiꞌj kywutzxjal. Ex mi txi 
qqꞌoꞌn ambꞌil tuꞌn qbꞌinchin a ntqanin 
ojtxe qteꞌn, a nya wen.

Mi yolbꞌiꞌn kyiꞌj txqantl tukꞌiy

14  1 Ayiꞌy, a ma chi tijiꞌn toj 
kynimbꞌila, kykꞌmoꞌmqejiꞌy ayeꞌ 

nya kuj iteꞌ toj kynimbꞌil. Quꞌn at ilaꞌ 

tumil, a at tajbꞌin te kꞌulbꞌil te qAjaw. 
Tuꞌnpetziꞌn, mi chi xoꞌn yola tiꞌj tiꞌ t-xilin 
kyxim, a nya junx taꞌ tzeꞌnku kyeꞌ. 2 Jun 
techil: At junjun nimil qa ntiꞌ tkyꞌi te 
te, tuꞌn t-xi tchyoꞌn tkyaqil tiꞌ, me at 
junjuntl toj tnimbꞌil qa noq itzaj bꞌaꞌn txi 
tchyoꞌn. 3 Ayetzin kye nxiꞌ tkyaqil kyuꞌn, 
nya wen tuꞌn kyyolbꞌiꞌn kyiꞌjjo aye noq 
itzaj nxiꞌ kyuꞌn. Ex ayetzin kye noq 
itzaj nxiꞌ kyuꞌn, nya wen tuꞌn kyyolbꞌin 
kyiꞌjjo aye nxi kychyoꞌn tkyaqil. Quꞌn 
kykyaqiljo luꞌn ma chi ok te tkꞌwal 
Dios. 4 ¿Ma attzin tokliꞌn tuꞌn tkawiꞌn 
tiꞌj taqꞌnil juntl? ¡Mina! Quꞌn oꞌkx te 
tajaw aqꞌuntl at toklin tiꞌjjo luꞌn, qa wen 
toj twutz mo minaj. Me tiꞌjjo a tuꞌn t-xi 
qchyoꞌn mo minaj, ate qAjaw at tipin 
tuꞌn tel wen tkyaqil nimil tuꞌn.

5 Juntl tumil: At junjun nqꞌmante 
qa at junjun qꞌij nimxixtl toklin 
tzeꞌnku juntl, ex at junjun nxi niminte 
qa kykyaqilx qꞌij junx kyoklin. Me 
teyilex te junjun bꞌaꞌn tuꞌn t-ximin 
tiꞌj alkyeꞌ qꞌij wen toj twutz, jaꞌ tuꞌn 
tkꞌuline. 6 Alkye nimil nim toklin jun 
qꞌij toj twutz, bꞌaꞌn, quꞌn te nimsbꞌil 
tbꞌi qAjaw. Ex alkye mikyxiꞌ toj twutz, 
ex te nimsbꞌil tbꞌi qAjaw. a Ex ikyxjo, 
alkye nxi tchyoꞌn tkyaqil tiꞌ, a wen toj 
twutz, bꞌaꞌn tuꞌn t-xi tchyoꞌn te nimsbꞌil 
tbꞌi qAjaw, quꞌn kxel tqꞌoꞌn chjonte te 
qMan Dios tiꞌj. Ex alkyeꞌ mi nxiꞌ tkyaqil 
tiꞌ tuꞌn, a nya wen toj twutz, ex bꞌaꞌn 
tuꞌn mi txi tchyoꞌne, quꞌn ex te nimsbꞌil 
tbꞌi qAjaw, quꞌn ex kxel tqꞌoꞌn chjonte 
te Dios tiꞌj tkyaqiljo nxiꞌ tuꞌn. 7 Mix 
aꞌlx jun nimil n-anqꞌin ex nkyim noqx 
tuꞌn tnimsin te tibꞌ. 8 Quꞌn qa itzꞌqo, te 
nimsbꞌil tbꞌi qAjaw; ex aj qkyim, ex 
ikyxjo, te nimsbꞌil tbꞌi qAjaw. Ex qa 
itzꞌqo ex qa ma qo kyim, te qAjawqo. 
9 Quꞌn tuꞌnpetziꞌn, kyime Crist, ex jatz 
anqꞌin juntl majl, tuꞌn tok te tAjaw 
tkyaqil itzꞌ ex kyimnin. 10 Tuꞌnpetziꞌn, 
¿Tiꞌn te toklin tuꞌn tkawiꞌn kyibꞌaj 
txqantl nimil? ¿Ex tiquꞌnil nchi el 
tiꞌjliꞌn? Quꞌn qkyaqilx qo pon twutz 

Crist, tuꞌn qkawajtz tuꞌn. b 11 Quꞌn 
ikytziꞌn ntqꞌmaꞌn toj Tuꞌjil Tyol Dios:

Twutzxix itzꞌqin weꞌ, chi qAjaw.
Ex twutzxix qa tkyaqil xjal kꞌwel 

meje,
ex kꞌwel tpaꞌn tbꞌinchbꞌin nwutza,

qa wen ex qa minajch. c
12 Bꞌiꞌntl quꞌn, qa il tiꞌj tuꞌn qpon 

twutz Dios chikyꞌbꞌilte tkyaqiljo qxim ex 
qbꞌinchbꞌin.

Mi qo bꞌujin qxol noq tuꞌn tpaj 
jun tiꞌ, a nya nimxix t-xilin

13 Tuꞌnpetziꞌn, nya wen tuꞌn qyolbꞌiꞌn 
kyiꞌj juntl. Qalaꞌ kyqꞌonka tilil tuꞌn 
kybꞌinchintejiꞌy tbꞌanil, ex tuꞌn mi chi 
jawe takpaje kyermana toj kynimbꞌil 
tuꞌn kypaja, tuꞌn mi chi kubꞌ tzꞌaqe toj il.

14 Quꞌn bꞌiꞌn wuꞌn tuꞌn qAjaw Jesús, 
qa ntiꞌx jun tiꞌ nya wen tuꞌnx tibꞌx, 
quꞌn a nya wen ntzaj noq tuꞌn qxim. 
Tuꞌnpetziꞌn, qa at jun tiꞌ nya wen toj 
twutz jun xjal, exla nya wentz tuꞌn 
tkubꞌ tbꞌinchin. 15 Qa ma kubꞌ numj 
termana, noq tuꞌn xi tchyoꞌnjiꞌy a nya 
wen toj twutz, ntiꞌ tkꞌuꞌja tiꞌj ikyjo. Mi 
txi tqꞌoꞌn ambꞌil tuꞌn tnaj jun termana, 
noq tuꞌn tpajjo tnikyꞌbꞌila, a nlabꞌtiꞌy tiꞌj 
tuꞌn t-xi tchyoꞌn, quꞌn ate Crist o kyim 
te klolte. 16 Ex mi txi tqꞌoꞌn ambꞌil, tuꞌn 
kyyolbꞌin tiꞌja, noq tuꞌn tpajjo wen n-ele 
toj twutza. 17 Quꞌn a Tkawbꞌil qMan Dios, 
nya noq tuꞌn qwaꞌn ex tuꞌn qkꞌwan; qalaꞌ 
tuꞌn tten jun qchwinqil tzꞌaqle, ex jun 
qmujbꞌil qibꞌ tukꞌa qtzaljbꞌil tuꞌn Xewbꞌaj 
Xjan. 18 Qa ma qo ajbꞌin te Crist tojjo 
tumil lo, ktzalajil qMan Dios qiꞌj, ex 
wen qo elile kywutzxjal. 19 Tuꞌnpetziꞌn, 
i tok tilil quꞌn tuꞌn qmujbꞌin te qibꞌ 
qxolx, ex tuꞌn qchꞌiy toj qnimbꞌil. 20 Mi 
kubꞌ tnajsiꞌn taqꞌnbꞌin qMan Dios toj 
tanmin juntl, noq tuꞌn tpajjo tnikyꞌbꞌila. 
Quꞌn twutzx qa tkyaqilx te tiꞌ ntiꞌ tkyꞌi 
tuꞌn t-xi qnikyꞌbꞌin. Me nya wen tuꞌn 
tbꞌinchiꞌn, tuꞌn tjaw takpaj juntl toj 
tnimbꞌil, noq tuꞌn tzaqpiꞌn tiꞌj tkyaqil 
nikyꞌbꞌil, a taja. 21 Tuꞌnpetziꞌn, mi txi 
tchyonjiꞌy chibꞌj, ex mi txi tkꞌwanjiy 

vin, qa nya wen toj twutz termana, quꞌn 
yaj qa noq tuꞌn tpajjo ikyjo xkubꞌe tzꞌaq 
termana toj il, mo saj numj toj tnimbꞌil. 
22 Tenxit tnimbꞌila twutz qMan Dios, 
quꞌn nimxix kyꞌiwbꞌil tibꞌajjo nimil, a 
ntnaꞌn toj tanmin qa ntiꞌ til tiꞌjjo t-xim, 
ex tiꞌjjo tbꞌinchbꞌin. 23 Me qa at kabꞌe 
tkꞌuꞌja tiꞌjjo nxi tchyoꞌn, axa n-ok aj 
paj tiꞌjxa, quꞌn nya tukꞌa tnimbꞌila nxi 
tchyoꞌn. Ex tkyaqiljo nya tukꞌa qnimbꞌil 
nbꞌante, atzin iljo.

Il tiꞌj tuꞌn qkꞌuꞌjlin kye qukꞌa

15  1 Me awotzinqe, awo at qipin toj 
qnimbꞌil, il tiꞌj tuꞌn kyikyꞌxjo 

qukꞌa quꞌn, a nyaxix kujqe toj kynimbꞌil, 
ex mi kubꞌ qbꞌinchin a tzeꞌnkuxjo 
qaj. 2 Qalaꞌ ax junjunqe kꞌwel bꞌinchin 
teꞌ bꞌaꞌn, tuꞌntzin tajbꞌin te onbꞌil kye 
qukꞌa, ex tuꞌn kytzalaj tiꞌj, ex tuꞌn 
kychꞌiy toj kynimbꞌil. 3 Quꞌn ikyxjo xkyij 
tyekꞌin Crist; quꞌn mix kubꞌe tbꞌinchine 
tzeꞌnkuxjo taj. Qalaꞌ, ma tzꞌikyx tuꞌn 
tzeꞌnkuxjo ntqꞌmaꞌn toj Tuꞌjil Tyol Dios: 
Atzin yasbꞌilte s-ok qꞌoꞌn, ma kubꞌ tzꞌaq 
wibꞌajach. d

4 Quꞌn tkyaqiljo xqꞌumlajtz toj Tuꞌjil 
Tyol Dios, kyij tzꞌibꞌin te jun xnaqꞌtzbꞌil 
te qe, tuꞌntzintla tqe qkꞌuꞌj, ex tuꞌn qweꞌ 
toj tkyaqiljo n-ikyꞌx quꞌn, ex tuꞌn qonit 
toj qnimbꞌil. 5 Noqit ax qMan Dios, a 
tzaj qꞌoꞌnte t-xel kyeꞌy toj kynimbꞌila ex 
Qꞌuqbꞌil kykꞌuꞌja, aku tzaj mojin kyeꞌy, 
tuꞌn kybꞌeta toj tbꞌanil kyxolxa, tzeꞌnku 
xkyij tyekꞌin Crist, a Jesús, 6 tuꞌntzin 
kykyaqilxa junx ja kynimsiꞌn tbꞌi qMan 
Dios te jun majx, a Ttata qAjaw Jesucrist.

Ajo Tbꞌanil Tqanil nqꞌumlajtz 
kyeꞌ nya Judiy

7 Tuꞌnpetziꞌn, kymujbꞌinktzin kyibꞌa 
kyxolxa, tzeꞌnku te Crist ma tzꞌok 
tmujbꞌin tibꞌ qukꞌa, te nimsbꞌil tbꞌi qMan 
Dios. 8 Kxel nqꞌmaꞌn kyeꞌy, qa Crist, a 
Jesús, xi tqꞌoꞌn tibꞌ tuꞌn tajbꞌin qe, a awo 
aj Judiy, ex tuꞌn tyekꞌit qa tzꞌaqlexix 
Dios tukꞌa Tyol, tej tjapin bꞌaj tuꞌn Jesús 
tuꞌn tkujsitjo a tzaj ttziyin qMan Dios 

kye qxeꞌchil ojtxe. 9 Ex nya oꞌkqox; qalaꞌ 
tuꞌn tnimsit tbꞌi qMan Dios kyuꞌnxjal 
nya Judiyqe, noq tuꞌn tqꞌaqꞌbꞌil tkꞌuꞌj 
qMan kyiꞌj, tzeꞌnku ntqꞌmaꞌn toj Tuꞌjil 
Tyol Dios:

Tuꞌnpetziꞌn, kchin bꞌitzila bꞌitz,
ex ok kjawil nnimsiꞌn tbꞌiy kyxol 

txqantl xjal, ayeꞌ nya Judiyqe. e
10 Ex juntl majl ntqꞌmaꞌn:

Chi tzalajxa, ayiꞌy nya Judiyqiꞌy, 
junx kyukꞌa Ttanim qMan Dios. f

11 Ex toj juntl tnej Tuꞌjil Tyol Dios, 
ntqꞌmaꞌn:

Chi bꞌitzinqiꞌy tbꞌi qAjaw, ayiꞌy nya 
Judiyqiꞌy.

Ex chi nimsiꞌn tbꞌi kyxol tkyaqil xjal 
twutz txꞌotxꞌch. g

12 Ex ikyxjo kubꞌ ttzꞌibꞌin Isaías:
K-itzꞌjil juntl tiꞌjjo tyajil Isaí, tzeꞌnkuꞌ 

t-xul tze.
Ex kkawil tibꞌaj tkyaqil xjal, a nya 

Judiyqe,
ayeꞌ k-okil qe kykꞌuꞌj tiꞌjch. h

13 Ax Dios, a ntzaj qꞌonte qꞌuqbꞌil qkꞌuꞌj, 
nojsinte kyanmiꞌn tukꞌa nim tzaljbꞌil 
ex jun nukꞌbꞌil toj tkyaqil, tuꞌntzintla 
kychꞌiya wen tojjo kyqꞌuqbꞌil kykꞌuꞌja tiꞌj, 
noq tuꞌn tipin Xewbꞌaj Xjan.

14 Ayiꞌy werman, ma qe nkꞌuꞌja, qa 
ma noj kyanmiꞌn tukꞌa tkyaqil bꞌaꞌn ex 
ojtzqibꞌl, tuꞌn tel kynikyꞌa te, ex tuꞌn 
kyqꞌoꞌn jun tumil kyxolxa. 15 Tojjo wuꞌja 
lo, ma txi ntzꞌibꞌiꞌn junjun tumil kuj 
chꞌin, tuꞌntzin mi tzꞌele najeꞌ t-xtalbꞌil 
Dios toj kykꞌuꞌja, a ma tzaj toqxenin 
weꞌy, 16 tuꞌn wajbꞌiꞌn te Jesucrist kyxoljo 
xjal nya Judiyqe, tzeꞌnku jun pale. Quꞌn 
atzin waqꞌinjiꞌy tuꞌn t-xi nqꞌmaꞌn Tbꞌanil 
Tqanil Dios te kolbꞌil, tuꞌntzin tyekꞌitjo 
nya Judiyqe twutz Dios tzeꞌnku jun oyaj 
tbꞌanilx wen, saqxix tuꞌn Xewbꞌaj Xjan. 
17 Ex nim nchin tzalaja tuꞌn waqꞌnbꞌiꞌn 
tiꞌj qMan Dios, noq tuꞌn Crist, a Jesús. 
18 Quꞌn nlay chin yoliꞌn tiꞌj juntl tiꞌ; 
qalaꞌ noq tiꞌjjo ma tbꞌinche Crist, tuꞌn 
waqꞌnbꞌiꞌn, kyuꞌn nyola ex nbꞌinchbꞌiꞌn, 
tuꞌn kynimiꞌn nya Judiyqe. 19 O kubꞌ 
nyekꞌiꞌn tipin qMan Dios kyuꞌn nim 

techil ex nbꞌinchbꞌiꞌn tukꞌa tmojbꞌil 
Xewbꞌaj Xjan, tuꞌntzin kyja kykaꞌylajxjal 
tiꞌj. Ikytziꞌn, ma japine nbꞌajjo tyolajtz 
Tbꞌanil Tqanil tiꞌj Crist toj tnam 
Jerusalén ex tzmax toj txꞌotxꞌ te Ilírico. 
20 Quꞌn kukx n-ok nqꞌoꞌn tilil, tuꞌn tqꞌmet 
Tbꞌanil Tqanil kolbꞌil jaꞌ naꞌmtaq tbꞌijte 
tqanil tbꞌi Crist. Quꞌn nkyꞌeꞌy tuꞌn t-xi 
nxikybꞌiꞌn waqꞌiꞌn tibꞌaj taqꞌnbꞌin juntl. 
21 Qalaꞌ, tzeꞌnku ntqꞌmaꞌn toj Tuꞌjil Tyol 
Dios:

Aye xjal, a naꞌm tpon tqanil kye, 
kchi jawil kaꞌylaj.

Exqetziꞌn a naꞌm kybꞌiꞌnte, k-elil 
kynikyꞌ te. i

Nkubꞌ t-ximin Pabl tuꞌn 
t-xiꞌ Rom ex España

22 Tuꞌn jtzꞌoꞌnqintaqa tuꞌn aqꞌuntl, 
ntiꞌtaq jun tumil tzeꞌn tten tuꞌn nxiꞌy 
lol kyeꞌy. j 23 Me atziꞌn jaꞌlin, ma japin 
bꞌaj waqꞌiꞌn tzaluꞌn. Quꞌn ojtxex tkubꞌlin 
nximiꞌn tuꞌn npoꞌn qꞌolbꞌil kyeꞌy. 24 Me 
aj nxiꞌy España, chin kyꞌelixa qꞌolbꞌil 
kyeꞌy. Aj tbꞌaj jun jteꞌ qꞌij wuꞌn kyxola, 
wajatlaꞌy tuꞌn kymojiꞌn wukꞌiy toj nbꞌeꞌy, 
aj nxiꞌy tzma tzachiꞌn. 25 Me nej, ma 
chinka toj Jerusalén tuꞌn t-xi wiꞌn jun 
oꞌnbꞌil kye nimil antza. 26 Quꞌn aye 
nimil toj txꞌotxꞌ te Macedonia ex Acay 
o kubꞌ kybꞌisiꞌn tuꞌn tjaw chmet jun tal 
oyaj, tuꞌn t-xi smet kyeꞌ erman tal yajqe 
toj Jerusalén. k 27 Ex kubꞌ kybꞌinchin 
tukꞌa tzaljbꞌil, ex axtaq jun tumiljo, quꞌn 
ikytziꞌn tzeꞌnqeku nimil aj Judiy, kubꞌ 
kysipin a at kye toj kynimbꞌil kyukꞌaꞌ 
nya Judiyqe; exsin ikyxtzjo, il tiꞌj tuꞌn 
kyonin, ayeꞌ nya Judiyqe, kyukꞌa nimil 
Judiy tukꞌa at kye tzaluꞌn twutz txꞌotxꞌ. l 
28 Ex ajtzin tbꞌaj nsipinjiꞌy oyaj luꞌn kyxol, 
bꞌeꞌxsin chin xela tzma España, ex kchin 
kyꞌela kyukꞌiy, aj nxiꞌy. 29 Quꞌn bꞌiꞌn wuꞌn, 
aj npoꞌn kyukꞌiy, chin ponbꞌila tukꞌa 
t-xilin Tbꞌanil Tqanil, ex tukꞌa tkyaqil 
tkyꞌiwbꞌil Crist.

30 Werman, nchin kubꞌsin nwutza 
kyeꞌy toj tbꞌi qAjaw Jesucrist, ex tuꞌn 
tqꞌuqbꞌil qkꞌuꞌj tuꞌn Xewbꞌaj Xjan, tuꞌn 

kymujbꞌinte kyibꞌa wukꞌiy toj aqꞌuntl, 
tuꞌn kynaꞌn Diosa wiꞌja. 31 Ex chi 
kubꞌsin kywutza te Dios, tuꞌn nkleta 
toj kyqꞌobꞌjo xjal nya nimilqe, a iteꞌ toj 
txꞌotxꞌ Judey. Quꞌn ex atjo oyaj qꞌiꞌn 
wuꞌn, a tzaj kyqꞌoꞌn tuꞌn t-xi wiꞌn kye 
erman toj Jerusalén, noqxit tbꞌanilx 
tzꞌele toj kywutz, 32 tuꞌntzintla aj nkaniꞌn 
kyukꞌiy, chin kaninxita tukꞌa tzaljbꞌil, 
tzeꞌnku taj qMan Dios, ex tuꞌn tjaw wiꞌn 
wibꞌa junx kyukꞌiy. 33 Noqit ax qMan 
Dios, a tAjaw tkyaqil nukꞌbꞌil, ten junx 
kyukꞌiy. Ikyxit tzꞌele.

Aku Pabl nqꞌolbꞌin

16  1 Kxel woqxeniꞌn erman Febe 
kyeꞌy, a tok te mojil toj Ttanim 

qMan Dios toj Cencrea. 2 Kykꞌmoꞌnxa tiꞌj 
tbꞌi qAjaw Jesús tzeꞌnkux tumil kyxol 
erman toj nimbꞌil, ex kymojinxa tukꞌa 
tkyaqiljo tiꞌ taj, quꞌn tiꞌj ilaꞌku o mojin, 
ex wukꞌapekuy o mojine.

3 Kꞌaꞌ chex kyqꞌolbꞌiꞌn Priscila ex 
Aquila, quꞌn ayetziꞌn wukꞌajiꞌy toj taqꞌin 
Crist, a Jesús. m 4 Nim sikyꞌx kyuꞌn toj 
kychwinqil noq tuꞌn npaja; nya oꞌkqinxa 
nchin qꞌoꞌn chjonte, qalaꞌ majqexjo, 
jniꞌqe erman nya Judiyqe. 5 Ikyxjo 
kyqꞌolbꞌinqexjiꞌy jniꞌ Ttanim Dios ok 
kychmoꞌn kyibꞌ toj tja Priscila ex Aquila. 
Ikyxjo te jun wukꞌiy, a Epeneto, a tnejil 
nimil tiꞌj Crist toj txꞌotxꞌ te Asia, ex 
nimxix kꞌuꞌjlin wuꞌn. 6 Kyqꞌolbꞌinxa 
Mariy, quꞌn nimx o tzꞌaqꞌnin kyiꞌja. 
7 Kyqꞌolbꞌinqexjiꞌy nxjalila, a Andrónico 
exsin Junias, quꞌn ayetzin wukꞌajiꞌy i 
ten toj tze; nimxix o tzꞌel kyqanil kyxol 
tsanjil qAjaw, ex ayexix nej i nimin 
nwutza. 8 Kyqꞌolbꞌinxa Ampliato, jun 
wukꞌiy kꞌuꞌjlinxix wuꞌn, quꞌn nimilxix 
tiꞌj qAjaw. 9 Kyqꞌolbꞌinxa Urbano, jun 
qukꞌa toj taqꞌin Crist, ex te Estaquis, 
quꞌn kꞌuꞌjlinxix wuꞌn. 10 Kyqꞌolbꞌinxa 
Apeles, quꞌn nimxix yekꞌbꞌil o kubꞌ 
tqꞌoꞌn tojjo tnimbꞌil tiꞌj Crist, ex ikyxjo 
kye tbꞌaj Aristóbulo. 11 Kyqꞌolbꞌinxjiꞌy 
nxjalila Herodión, ex kye jniꞌqe tzajnin 
tiꞌj tbꞌaj Narciso, quꞌn ex nimilqe tiꞌj 

qAjaw. 12 Kyqꞌolbꞌinxa Trifena, Trifosa 
ex Pérsida, quꞌn nchi aqꞌninxix wen toj 
taqꞌin qAjaw. 13 Kyqꞌoꞌnxa jun qꞌolbꞌil te 
Ruf, n quꞌn tbꞌanil nimil te qAjaw, junx 
tukꞌa tnana, quꞌn te wey nyakuj nnaniꞌy. 
14 Kyqꞌolbꞌinqexa Asíncrito, Flegonte, 
Hermes, Patrobas, ex Hermas, junx 
kyukꞌa kykyaqil nimil iteꞌ kyukꞌa. 15 Ex 
ikyxjo kyqꞌolbꞌinxa Filólogo, Julia ex 
Nereo tukꞌax tanebꞌ Olimpas, ex jniꞌ 
kykyaqil nimil iteꞌ kyukꞌa.

16 Kyqꞌolbꞌinx kyibꞌa kyxoliliꞌy tukꞌa 
tkyaqil kyanmiꞌn; kykyaqilxjo jniꞌ Ttanim 
Crist tzaluꞌn nxi kyqꞌoꞌn jun qꞌolbꞌil kyeꞌy.

17 Erman, nchin kubꞌsin nwutza kyeꞌy, 
tuꞌn kyok kykaꞌyinjiꞌy ayeꞌ nchi jyon tumil 
tuꞌn tel kypaꞌn kyibꞌ, quꞌn noq jun tze nkubꞌ 
kyqꞌoꞌn toj kybꞌeꞌy tuꞌn kyja tolpaja tiꞌj. Nya 
wenjo ikyjo, quꞌn nya iky kyejiꞌy xnaqꞌtzbꞌil 
o kybꞌi. Kypamil kyibꞌa kyiꞌj, 18 quꞌn mi 
nchi ajbꞌin te qAjaw Jesucrist; qalaꞌ texjo 
kyachbꞌil nchi ajbꞌine. Ex noq tuꞌn kyyol 
ponix wen, nchi kubꞌ kysbꞌuꞌn tal xjal, a mi 
ojtzqiꞌn kyuꞌn.

19 Tkyaqilx bꞌilte qa manyor nimilqiꞌy, 
ex tuꞌntzin ikyjo tzunx nchin tzalajxa. 
Ex waja tuꞌn tkubꞌ kyyekꞌinjiꞌy kynabꞌla 
bꞌaꞌn, me nya te bꞌinchbꞌil te nya bꞌaꞌn, 
qalaꞌ te bꞌinchbꞌil teꞌ tbꞌanil. 20 Ex axit 
Dios, a tAjaw nukꞌbꞌil, kꞌwel qꞌonte tumil 
tuꞌn tkubꞌ tzꞌaq tajaw il quꞌn. Axit qAjaw 
Jesucrist kubꞌ kyꞌiwlin kyeꞌy.

21 Jun qꞌolbꞌil kyeꞌy tuꞌn Timotey, a 
wukꞌiy aqꞌnil, o ex kyuꞌn Lucio, Jasón ex 
Sosípater, ayeꞌ nxjalila. 22 Ayiꞌn Tercio nchin 
tzꞌibꞌiꞌn tiꞌjjo uꞌj luꞌn, ex kxel nsmaꞌn jun 
qꞌolbꞌil kyeꞌy toj tbꞌi qAjaw. 23 Jun qꞌolbꞌil 
tuꞌn Gay kyeꞌy; p loqiꞌn intiꞌn toj tja, quꞌn 
qꞌoꞌnku tuꞌn, tuꞌn tajbꞌin te tkyaqil Ttanim 
qMan Dios. Ex ikyxjo tuꞌn erman Cuarto ex 
erman Erasto, a ajlal pwaq toj tnam. q

24 Noqit a t-xtalbꞌil Jesucrist ten 
kyukꞌiy kykyaqila. Ikyxitjo. r

Jun nimsbꞌil te qMan 
Dios te bꞌajsbꞌil uꞌj

25 Qnimsinks tbꞌi qMan Dios, quꞌn 
oꞌkx aku kubꞌ waꞌbꞌin kyeꞌy jikyinxix 

tojjo Tyol, a o bꞌaj nqꞌmaꞌn kyeꞌy, ex 
tojjo xnaqꞌtzbꞌil tiꞌj qAjaw Jesucrist. 
Ex atziꞌn luꞌn ikyxjo tzeꞌnku bꞌantlin 
tiꞌj tuꞌn Dios atxix ojtxe, teꞌ naꞌmxtaq 
tkubꞌ xkye tkyaqil. 26 Me atziꞌn jaꞌlin o 
yekꞌit tuꞌn a kubꞌ kytzꞌibꞌin yolil Tyol 
Dios, ikyxjo tzeꞌnkuꞌ tqꞌma qMan. Atzin 

bꞌantlin tiꞌj tuꞌn Dios, ewintaq, me 
atziꞌn jaꞌlin o yekꞌajtz toj tkyaqil twutz 
txꞌotxꞌ, tuꞌntzin t-xi kynimiꞌn, ex tuꞌn 
tkubꞌ kynimiꞌn. 27 Oꞌkx Diosjo junchꞌin 
bꞌilte ex ojtzqilte tkyaqil. Ex nimxitjo 
tbꞌi te jun majx, noq tuꞌn qAjaw 
Jesucrist. Ikyxitjo. 

